
Дзея першая 
 

Раніца. 
Летняя раніца ў таежным райцэнтры. 
Стары драўляны дом з высокім ганкам, 

верандай і мезанінам.  
За домам высокая адзінокая бяроза, далей 

бачыцца сопка, унізе пакрытая ельнікам, вышэй – 
сасной і лістоўніцай. Не веранду дома выходзяць тры 
акны і дзверы, на якіх прыбіта шыльда “Чайная”. 
Перад мезанінам невялікі балкончык, дзверы на яго 
крыху прачынены, унізе вокны закрытыя аканіцамі. 
На адной з аканіц вісіць паперка, відаць, распарадак 
працы чайной. Тут жа, на верандзе, стаіць некалькі 
новых металічных сталоў і крэслаў. Злева ад дома – 
весніцы і лаўка, а далей высокія вароты. За варотамі 
пачынаецца і вядзе ўгару да дзвярэй мезаніна лесвіца 
з парэнчамі. На карнізах, аконных налічніках, 
аканіцах, варотах – усюды ажурная разьба. 
Напаўзбітая, абшарпаная, пачарнелая ад часу, 
разьба гэтая ўсё яшчэ надае дому багаты выгляд. 

Перад домам – драўляны тратуар і гэткі ж 
стары, як дом (агароджа яго таксама аздоблена 
разьбой), агародчык з кустамі чорных парэчак па 
краях, з травой і кветкамі пасярэдзіне. Звыклыя 
бледна-ружовыя кветкі растуць проста ў траве, 
рэдка і беспарадкава, як у лесе. 

Агародчык размешчаны такім чынам, што для 
наведвальнікаў, якія накіроўваюцца ў чайную з 
правага боку вуліцы, ён з‘яўляецца пэўнай 
перашкодай, пераадолець якую можна толькі тады, 
калі абыйдзеш яго па тратуары, што агінае тут 
палову плоту агародчыка. Справа гэта не складаная 
– у абход крокаў з дзесятак, не болей, але па даўняй 
завядзёнцы наведвальнікі не абцяжарваюць сябе 
“лішнім крокам”, ходзяць проста праз агародчык. 
Вынікам гэтай манеры з’яўляецца непрыглядны 

выгляд усяго фасада: з аднаго боку з плоту выбіта 
дзве дошкі, кусты парэчак абламаныя, трава і 
кветкі стаптаныя, а весніцы агародчыка, якія 
выходзяць проста да парога чайной, разнасцежаны і 
коса хістаюцца на адным завесе. Ля парога на 
верандзе ляжыць чалавек. Прымасціўся ён у кутку, 
непрыкметна. З-пад ватоўкі крыху тырчаць 
кірзавыя боты – вось і ўсё. Адразу і не зразумееш, 
што гэта чалавек. Першапачатковая цішыня і 
нерухомасць малюнка парушаюцца брэхам сабак 
недзе па суседству і аддаленым гулам матора. Пасля 
шчоўкае заложка вялікіх весніц і з’яўляецца 
Валянціна. 

Валянціне не больш за васемнаццаць гадоў, яна 
сярэдняга росту, стройная, прыгожая. На ёй летняя 
паркалёвая сукенка, недарагія туфлі на босую нагу. 
Прычасаная проста. 

Вялянціна накіроўваецца ў чайную, але на 
парозе нечакана спыняецца, азіраецца і разглядвае 
агародчык. Бягом – гэтак жа як і паднялася – 
спускаецца з ганка. Яна праходзіць у агародчык, 
падымае з зямлі вынутыя з плоту дошкі, устаўляе іх 
на месца, пасля сям-там распраўляе траву і бярэцца 
рамантаваць веснічкі. Але весніцы зрываюцца з 
завеса і падаюць на зямлю. Пры гэтым чалавек, які 
спіць на верандзе і якога раней Валянціна не бачыла, 
нечакана і даволі жвава ўстае. Валянціна спалохана 
ўскрыквае. Перад Валянцінай стаіць стары 
невысокга росту, высахлы, крыху згорблены. Ён 
вузкавокі, твар цёмны, што называецца прасмолены, 
валасы сівыя і нястрыжаныя. У руках ён трымае 
сваю ватоўку, а побач з ім ляжыць рэчавы мяшок, які 
ён, відаць, падкладвае пад галаву. Яго прозвішча 
Ерамееў. 

 
ЕРАМЕЕЎ. Ты чаму? 

Валянціна маўчыць. Спалох яшчэ не мінуў, і яна 
пазірае на Ерамеева шырока расплюшчанымі 
вачыма. 

 
Чаму? Навошта крычаць? 
ВАЛЯНЦІНА. Ой, як вы мяне напалохалі... 
ЕРАМЕЕЎ. Напалохаў?.. Чаму напалохаў? Я не 

страшны. 
ВАЛЯНЦІНА. Не, вы страшны, калі нечакана... 

(Усміхаецца.) Выбачайце, вядома... 
ЕРАМЕЎ (усміхаецца). Чаго баяцца? Звера трэба 

баяцца, чалавека не трэба баяцца. 
ВАЛЯНЦІНА. Ужо не баюся... (Зноў поркаецца з 

весніцамі.) Дапамажыце, калі ласка. 
 
Ерамееў спускаецца з парога. 
 
Патрымайце мне іх... Вось так... (Удваіх яны 

наладзілі весніцы). Ну вось, вялікі вам дзякуй... Я вас 
разбудзіла? 

ЕРАМЕЕЎ (ківае). Разбудзіла. (Кашляе). 
ВАЛЯНЦІНА (падымаецца на парог). Як жа вы 

тут спалі?.. Холадна. Ды і цвёрда, напэўна.. 
Пастукаліся б. 

ЕРАМЕЕЎ. Навошта стукацца? Зімой трэба 
стукацца... Ты Афанасія ведаеш? 

ВАЛЯНЦІНА. Афанасія?.. А вы да яго? 
 
Ерамееў хуценька ківае. 
 
Дык ён хутка прыдзе. Сюды. 
ЕРАМЕЕЎ. Сюды? 
ВАЛЯНЦІНА. Павінен прыйсці. Ён цяпер тут 

працуе, чайную рамантуе... Ды вы лепей да яго 
схадзіце. Вунь іхні дом (паказвае), два вакны... 
Ведаеце? 

ЕРАМЕЕЎ. Хутка прыйдзе – тут яго пачакаю. 

ВАЛЯНЦІНА. Як хочаце... (ключом адмыкае 
дзверы чайной.) Ды вы сядайце, чаго дарэмна стаяць. 
Сядайце. 

 
У гэты час з гучным стукам адчыняюцца дзверы 

на балкончыку мезаніна. Валянціна, якая ў гэтае 
імгненне заходзіць у памяшканне чайной, на секунду 
спыняецца на парозе. На балкончыку мезаніна 
з’яўляецца Кашкіна. Прыжмурылася, пазірае на 
вуліцу. 

Кашкінай дваццаць восем гадоў, не менш, але і 
не больш. Яна вабная. Нядоўгія прамыя валасы, 
дагэтуль непрычасаныя. Крыху блізарукая і пазней 
яна з’явіцца ў акулярах. Цяпер яна босая, у хатнім 
халаце. 

 
КАШКІНА (нягучна). Ну вось... Дзень будзе 

выдатны – зноў... 
 
Валянціна знікае ў памяшканні чайной і 

паспешліва зачыняе за сабой дзверы. Ерамееў прысеў 
на крэсла, сядзіць нерухома. 

 
Паслухай, чаму мне так не шанцуе? (Звяртаецца 

да некага ў пакоі, але не паварочваецца, пазірае на 
вуліцу.) У маі тут было цудоўнае надвор’е, памятаеш, 
га? А як толькі я іду ў адпачынак – пачынаецца 
дождж. Прыязджаю ў горад – там ідзе дождж. Еду да 
цёткі, ну, думаю, нарэшце пазагараю. З’яўляюся – і 
там дождж. А за дзень да майго прыезду было сонца. 
(Расчэсвае валасы.) Вяртаюся сюды, выходжу на 
працу, і вось, калі ласка: цудоўныя дзянёчкі. Жах 
нейкі... (Прыпыняе руку з расчоскай.) Паслухай. Ты 
хоць крышку чакаў мяне?.. Ці зусім не чакаў? 
(Імгненне чакае адказу, пасля працягвае расчэсваць 
валасы, усміхаецца.) Добра, можаш не адказваць. Не 
высільвайся. Гэта я проста так спытала, ад няма чаго 

рабіць... А ўсё ж дзень сёння будзе цудоўны. 
Паслухай! Пайшлі сёння на танцы... А чаму б і не 
схадзіць?.. Ну так, зараз ты скажаш, што гэта 
вар’яцтва, што для танцаў ты ўжо састарэў – я ўжо 
ведаю, што ты скажаш... Што?.. Маўчыш. Значыць, 
усё правільна... Добра, я ж толькі прапаную... 
Заварыць табе чай?.. (Чакае адказу, пасля 
паварочваецца.) Чай табе заварыць?.. Няўжо 
заснуў?.. Паспеў ужо... (Памаўчала.) Ну і спі. (Не без 
горычы.) На сон ты здатны. Гэта адзінае, што табе 
яшчэ не надакучыла... Ну і добра. Ну і спі сабе. 
(Выходзіць з балкончыка.) 

 
З правага боку вуліцы з’яўляецца Мячэткін. Яму 

каля сарака гадоў. Ён у новым шэрым касцюме, у 
забаўным зялёным капелюшы, пад гальштукам. 
Трымаецца ён дзіўна напружана, відавочна напускае 
на сябе начальніцкую строгасць, кіруючую 
заклапочанасць. Стараецца гаварыць нізкім голасам 
, але часта зрываецца на прыродны фальцэт. Ён 
набліжаецца да плоту, дастае адну дошку, спрабуе 
праціснуцца, але безвынікова – мужчына ён, што 
называецца, у целе. Дастае другую дошку і 
праходзіць праз агародчык, пакідаючы за сабой 
адчыненыя веснічкі. Калі ён з’явіўся, Ерамееў устае і 
збірае сваю пасцель: укладвае ў мяшок  ватоўку.  

 
МЯЧЭТКІН. Што такое?.. (Строга.) Ты што тут 

робіш, га? 
 
Ерамееў маўчыць.  
 
Спаў, ці што? 
ЕРАМЕЕЎ (ківае галавой, усміхаецца). Адпачываў 

крыху. 
МЯЧЭТКІН. Адпачываў, значыць?.. (З’едліва.) Ну 

і як ты адпачыў?  

ЕРАМЕЕЎ (прастадушна). Добра адпачыў. 
МЯЧЭТКІН. Так, так... Ну, а хто табе дазволіў?.. 

Га?.. Я пытанне задаю, хто табе дазволіў тут спаць?.. 
(Стукаецца ў дзверы.) 

 
Ерамееў маўчыць. Валянціна з’яўляецца на 

парозе. На ёй белы фартух. 
 
(Прыпадняў свой капялюш, загаварыў прыязна.) 

Працаўнікам грамадскага харчавання... 
ВАЛЯНЦІНА. Добрай раніцы. 
МЯЧЭТКІН. Ну і як яно?.. Як справы? Як 

настрой? 
ВАЛЯНЦІНА. Дзякую, нармальна. 
МЯЧЭТКІН. Уражанне робіце добрае... 
ВЯЛЯНЦІНА (смяецца). Няўжо? 
МЯЧЭТКІН. Без сумнення, без сумнення... 
ВАЛЯНЦІНА. Вы, Інакенцій Сцяпанавіч, я 

гляджу, сёння ў добрым гуморы... 
МЯЧЭТКІН. А дзе ж буфетчыца? Яшчэ не 

прыйшла? (Пазірае на гадзіннік.) Зноў яна 
затрымліваецца. 

ВАЛЯНЦІНА. Не хвалюйцеся, зараз прыйдзе. 
Пасядзіце хвілінку, пачакайце... (Знікае.) 

МЯЧЭТКІН (прайшоўся па верандзе). Так, так...  
Але ж ты мне так і не адказаў. Хто дазволіў табе тут 
спаць?.. Га? Гасцініца табе тут, ці што? 

ЕРАМЕЕЎ. Ноччу прыйшоў, з тайгі прыйшоў... 
МЯЧЭТКІН. Відаць, што з тайгі... А чаго? З якой 

нагоды? 
ЕРАМЕЕЎ. Па справе прыйшоў. 
МЯЧЭТКІН. Па справе, кажаш?.. Ведаем мы 

вашыя справы. Налізацца, разумееш, вось і ўсе 
вашыя справы. А калі прыйшоў, дык ідзі ў гасцініцу. 
На агульных падставах. 

ЕРАМЕЕЎ. Навошта ў гасцініцу. У мяне сябар 
ёсць. Афанасій. Будзіць яго не хацеў. 

З’яўляецца Харошых, жанчына гадоў сарака 

пяці. Яна маладжавая з выгляду, энергічная, рухі 
смелыя і размашыстыя. Апранута фарсіста. 

 
МЯЧЭТКІН (да Ерамеева). Будзіць не захацеў, 

бая які сарамлівы. А ў грамадскім месцы валяцца не 
сарамлівы?.. Вось сябар, разумееце. 

ХАРОШЫХ (да Мячэткіна). Дай прайсці. Чаго 
зноў разышоўся? (Да Ерамеева.) Няўжо Ілля? 

ЕРАМЕЕЎ. Ілля, Ілля... 
ХАРОШЫХ. Дзень добры, Ілля! 
ЕРАМЕЕЎ. Добры дзень, добры дзень! 
ХАРОШЫХ (заходзіць у памяшканне чайной, на 

парозе). Дзень добры, Валянціна. 
МЯЧЭТКІН (разглядвае свой гадзіннік). Так, так... 
 
Харошых адчыняе аканіцы аднаго з трох вокнаў. 

У гэтым акне аказваецца вітрына буфета, вагі, 
бутэлькі на паліцы і іншае. 

 
Між іншым, ужо дзесяць пасля васьмі. 
ХАРОШЫХ. Ну і што? 
МЯЧЭТКІН. Спазняецеся, Ганна Васільеўна. 

Раней уставаць трэба. 
ХАРОШЫХ.  У цябе не спыталася. (Знікае за 

дзвярыма. Адразу ж з’яўляецца ў буфеце за акном. 
Да Ерамеева.) Даўнавата ты тут не з’яўляўся. 

ЕРАМЕЕЎ. Даўно, даўно. 
МЯЧЭТКІН (да Харошых). Майце не ўвазе, 

дысцыпліна ў нас для ўсіх існуе. Становішча 
агульнае. 

ХАРОШЫХ. Ды адстань ты, дай з чалавекам 
пагаварыць. 

МЯЧЭТКІН. Глядзіце, Ганна Васільеўна. Бо вы не 
ўпершыню, вы сістэматычна затрымліваецеся, так 
што майце на ўвазе... Мне дзве яечні, сыраквашу, 

хлеб і шклянку чаю... Майце на ўвазе, на вас і так 
сігналы паступаюць... 

ХАРОШЫХ. Ды ідзі ты са сваімі сігналамі. Ты 
лепей скажы мне, калі ты ўжо ажэнішся? 

МЯЧЭТКІН. Не зразумеў... Што вы гэтым хочаце 
сказаць? 

ХАРОШЫХ. А тое, што табе даўно пара. Я ўжо 
чакаю, чакаю... 

МЯЧЭТКІН. Хм... А ваша, між іншым, якая да 
гэтага справа? 

ХАРОШЫХ. А як жа! Ажаніўся б, дык дзякаваць 
богу сюды перастаў бы хадзіць. Дома харчаваўся б. 
Вось удружыў бы... Вось ласку зрабіў бы... Затое 
жонцы тваёй я не пазайздросціла б.  

МЯЧЭТКІН. Ганна Васільеўна!.. Вы забываецеся, 
між іншым. 

ХАРОШЫХ (піша на паперцы. Гучна). Валянціна! 
Дзве яечні! (Падае Мячэткіну хлеб і талоны.) Еж ды 
памаўчы крыху. (Да Ерамеева.) А ты, Ілля? Снедаць 
будзеш? 

ЕРАМЕЕЎ. Дзякую, дзякую. 
 
У буфеце чуваць тэлефонны званок. 
 
ХАРОШЫХ (здымае трубку). Сталовая слухае... 

Добрай раніцы... Адкрыліся... Рамонт? Ідзе рамонт, 
заканчваем.. Не-не, цэлы дзень працуем, да дзесяці... 
Ды вось, удваіх пакуль спраўляемся, іншыя ў 
адпачынку... Калі захочаце, мы вам заўсёды радыя... 
Добрага здароўечка. (Паклала трубку. Да Ерамеева.) 
Ты калі прыйшоў? 

ЕРАМЕЕЎ. Ноччу прыйшоў. 
ХАРОШЫХ.  А спаў дзе? 
МЯЧЭТКІН. Тут і спаў. Вось яшчэ... Тут людзі 

харчуюцца, разумееце... (Праходзіць у чайную.) 
ХАРОШЫХ. А чаму ж ты не пастукаўся? Ці мо 

забыўся, дзе жывём? 

ЕРАМЕЕЎ. Не забыўся. 
ХАРОШЫХ. Дык чаго ж ты?.. Хіба ў доме месца 

мала?.. А тут у нас цяпер, наадварот, цесна. Бачыш, 
на верандзе пакуль абыходзімся. Рамонт у нас.  

МЯЧЭТКІН (з’яўляецца з ежай на падносе). 
Таксама бязладдзе. Рамантуецеся надта марудна. 

ХАРОШЫХ. Ды памаўчы ты, акаянны. 
МЯЧЭТКІН.  Меню аднастайнае. Катлеты 

ўчарашнія. 
ХАРОШЫХ. Ну і як ты, Ілля, усё адзін жывеш?  
ЕРАМЕЕЎ. Адзін, адзін. 
ХАРОШЫХ. Як жа ты так, адзін у тайзе, га? 

Стары ты стаў, цяжка, бадай, аднаму? 
ЕРАМЕЕЎ. Стары, стары. 
ХАРОШЫХ.  А вунь і сябрук твой пляцецца. Ідал 

пачварны. 
 
З’яўляецца Дзергачоў. Яму каля пяцідзесяці. Ён 

выскага росту, шыракаплечы, кучаравы, словам, 
мужык яшчэ самавіты. Адно нядобра: ягоная левая 
нага не згінаецца ў калене – пратэз. Ён прыкметна 
кульгае і рэзка махае правай рукой. У левай руцэ ён 
трымае скрынку са сталярным інструментам. Ён 
пануры і не голены. Праходзіць праз агародчык па 
шляху, які праклаў Мячэткін. Калі ўбачыў Ерамеева, 
ажывіўся. 

 
ДЗЕРГАЧОЎ. Ха, каго бачу! (Падыходзіць, 

інструмент пакінуў на крэсле. Адной рукой трасе 
руку Ерамеева, другой пляскае яго па плячы.) 
Прывітанне, браток, прывітанне. 

ЕРАМЕЕЎ. Прывітанне, Афанасій... 
Прывітанне... (Смех і кашаль.) 

ДЗЕРГАЧОЎ. А я, брат, думаў, цябе ўжо і на 
свеце няма. .. 

ХАРОШЫХ. Во. Пацешыў чалавека. 

ДЗЕРГАЧОЎ. Пастарэў, брат, пастарэў, але 
малайчына – доўга жывеш. 

ЕРАМЕЕЎ. Доўга жыву, доўга... (Смяецца.) 
ДЗЕРГАЧОЎ. Ну і правільна. Нашага брата 

паляўнічага проста так са свету не звядзеш, праўда 
ці не? 

ХАРОШЫХ. Што праўда, то праўда. 
ДЗЕРГАЧОЎ. Маладзец, Ілля. 
ХАРОШЫХ. Ілля, ты калі жонку пахаваў? 

Мінулым летам ці пазамінулым? 
ЕРАМЕЕЎ. Два леты мінула. 
ХАРОШЫХ. З той пары, значыцца, адзін... Ці 

памысна гэта старому? 
ДЗЕРГАЧОЎ. Та-ак, аднаму там нецікава. 
ЕРАМЕЕЎ. Нецікава... 
 
  Невялікая паўза. 
 
ДЗЕРГАЧОЎ. Ганна... 
 
Харошых не адказвае. 
 
Ганна... Ну. 
ХАРОШЫХ. Што -- ну? 
ДЗЕРГАЧОЎ. Ну... Альбо не разумееш? 
ХАРОШЫХ. Ды што – ну? Павел там прачнуўся? 
ДЗЕРГАЧОЎ. Устаў твой Павел. Морду сваю 

голіць. Нахабную...  
ХАРОШЫХ. Нахабную? А ты на сваю паглядзі. 

Ён сваю хоць голіць... 
ДЗЕРГАЧОЎ (перабівае). Не пра яго цяпер 

гаворка. 
ХАРОШЫХ. Бач, а сам жа і пачаў... 
ДЗЕРГАЧОЎ (унушальна). Ганна! Наконт Паўла 

размова скончана. Хай ён зматваецца. Адпачынак у 
яго скончыўся, далей цярпець яго не буду. 
(Памаўчаў.)  І на гэтым кропка. (Невялікая паўза. 

Мякчэй.) Зараз размова іншая... Да мяне сябар 
прыйшоў, чуеш? 

ХАРОШЫХ. Не чую. І чуць не хачу. 
ДЗЕРГАЧОЎ (не адразу). Ну... 
 
Харошых маўчыць.  
 
Ну!  
ХАРОШЫХ. Ды што ну, га? Ну ды ну! Паехаў ты, 

ці што? 
ДЗЕРГАЧОЎ. Ну!  
ХАРОШЫХ. Шчаслівай дарогі, калі паехаў. 
ДЗЕРГАЧОЎ.  Каму кажуць! (Грукнуў па стале 

далонню.) 
МЯЧЭТКІН (уздрыгнуў). АЛ 
ДЗЕРГАЧОЎ (да Харошых, спакайней). Прымай 

госця. 
МЯЧЭТКІН. Зноў скандаліш? 
ДЗЕРГАЧОЎ.  А ты не лезь! 
МЯЧЭТКІН (устае). Абуральна. У грамадскім 

месцы крычаць, разумееце, як у стойле... 
(Падыходзіць да буфета.) 

ХАРОШЫХ (да Дзергачова). На самай справе. Я 
табе не конь. 

ДЗЕРГАЧОЎ. Прымай госця... 
ХАРОШЫХ. Твой госць, ты і прымай. 
ЕРАМЕЕЎ. Афанасій... Чаго шуміш, Афанасій? 

Не трэба шумець... 
ДЗЕРГАЧОЎ. Пачакай, Ілля... 
МЯЧЭТКІН. Дайце мне цукерак. Гэтых... 

(Паказвае.) Дзвесце грамаў. 
 
Валянціна з’яўляецца з падносам, прыбірае са 

стала, за якім сядзеў Мячэткін. Звярнула ўвагу на 
агародчык, пакінула паднос, спусцілася ўніз. Зноў 
важдаецца з дошкамі і веснічкамі. 

ДЗЕРГАЧОЎ. Ну глядзі, Ганна. 
ХАРОШЫХ (разлічваецца з Мячэткіным). Нічога, 

нічога, перажывеце. Я не мільёншчыца і растрату 
рабіць не хачу. 

МЯЧЭТКІН (жуе цукерку). Растрату, між іншым, 
ніхто не хоча рабіць, а прыходзіць рэвізія і 
высвятляецца... 

ХАРОШЫХ. А ты не каркай. 
МЯЧЭТКІН.  Я не каркаю, я папярэджваю. 
ХАРОШЫХ (да Дзергачова). Дарэмна рассеўся. 

Справай заняўся б. Начальства вунь ужо зранку 
назвоньвае. У мяне гэты твой рамонт у пячонках 
сядзіць. 

ДЗЕРГАЧОЎ. Глядзі, Ганна. Зранку сёння 
выпрошваеш. 

ХАРОШЫХ. Нічога, нічога. Ні грама сёння не 
атрымаеш, ні кроплі. (Помсліва.) І на гэтым кропка. 
(Гучна.) Валянціна!.. Дзе ты? (Выходзіць з буфета, але 
адразу ж вяртаецца.) Дзе яна? 

ВАЛЯНЦІНА (спаўляецца з веснічкамі). Тут я! 
ХАРОШЫХ. Зноў ты з агародчыкам? Не 

збрыдзела табе? Хадзі сюды, скрынкі занясём. 
ВАЛЯНЦІНА.  Я хуценька. 
 
Грыміць засаўка, адчыняюцца вароты і 

з’яўляецца Памігалаў, бацька Валянціны. З варот ён 
коціць матацыкл. Памігалаву больш за пяцьдзесят 
гадоў. Ён сярэдняга росту, сухаваты, але дужы 
мужчына, з рашучымі, спакойнымі рухамі, цвёрдым 
поглядам. Апрануты ў робу і кірзавыя боты. Праз 
адчыненыя вароты бачна частка двара, навес, 
складзеныя пад навесам дровы, тын і весніцы ў 
агарод – усюды парадак. 

 
ПАМІГАЛАЎ (усім). Добрай раніцы. 
 
З ім вітаюцца. 

(Зачыняе вароты. Гучна, на хаду, не гледзячы ў 
бок чайной.) 

Валянціна! У абед падмяцеш двор, наносіш 
вады. Вепрука накармі ды выпусціць яго не 
забудзься. 

ВАЛЯНЦІНА (важдаецца з веснічкамі). Тата! Хадзі 
т-ка сюды. 

ПАМІГАЛАЎ. Што ты хочаш? 
ВАЛЯНЦІНА. Хадзі падмагні. 
ПАМІГАЛАЎ (убачыў, чым займаецца Валянціна, 

махнуў рукой.) Ат, няма калі. 
ВАЛЯНЦІНА. Ды на адну секунду! Тут толькі 

патрымаць трэба. 
ПАМІГАЛАЎ. Каму гэта трэба? (Вядзе матацыкл 

убок.) Кінь ты дзяцініцца... (Аддае Валянціне 
распараджэнні.) Вепрука дагледзь. Ды пра лазню не 
забудзься. Будзеш ваду насіць, глядзі, каб куры ў 
агарод не залезлі. (Знікае.) 

 
Чуецца трэск матацыкла. Трэск аддаляецца.  
 
ХАРОШЫХ. І праўда, Валянціна. Твой ён, ці што, 

агародчык гэты?.. А галоўнае – марна час траціш: 
хадзіў народ нацянькі і будзе хадзіць. 

ДЗЕРГАЧОЎ. А ты яе не вучы. Не твая справа. 
Падабаецца дзеўцы дзівачыць, хай дзівачыць. Пакуль 
маладая. Праўда, Ілля? 

ЕРАМЕЕЎ. Праўда, праўда. Аднак жа добрая 
дзяўчына. 

МЯЧЭТКІН (жуе). Вось яшчэ бяда. Не агародчык, 
а анекдот нейкі. Стаіць, разумееце, на дарозе, 
замінае рацыянальнаму руху.  

ХАРОШЫХ. Валянціна! Ты хутка? 
ВАЛЯНЦІНА. Зараз... Гатова... (Ёй удаецца такі 

наладзіць веснічкі.) Іду! 

МЯЧЭТКІН (устаў). І наогул. Будуць у вас тут 
працягвацца непарадкі – я вас на ўвесь раён 
размалюю. Майце на ўвазе. (Выходзіць.) 

 
Валянціна заходзіць у чайную. З’яўляецца ў 

буфеце разы два-тры разам з Харошых – носяць 
скрынкі. 

 
ЕРАМЕЕЎ. Чалавек пайшоў – вялікі, аднак, 

начальнік. 
ДЗЕРГАЧОЎ (зняважліва). Хто? Гэты?.. У 

райздраве ён, бухгалтар. Ды ў газету папісвае.  
ЕРАМЕЕЎ. Строгі, аднак жа. 
ДЗЕРГАЧОЎ (усміхнуўся). Не кажы... Сёмы 

сакратар. 
ЕРАФЕЕЎ. Сакратар? 
ДЗЕРГАЧОЎ. Празвалі так. Сёмы сакратар, 

інакш яго тут і не называюць. 
 
Харошых з’яўляецца ў буфеце адна. Валянціна 

выходзіць на веранду, выцірае стол, за якім снедаў 
Мячэткін. 

 
Ілля, у цябе грошы ёсць? 
ЕРАМЕЕЎ. Грошы?  Ёсць крышку.  
ХАРОШЫХ (да Дзергачова).  Не сорамна табе? 
ДЗЕРГАЧОЎ.  А табе не сорамна? 
ХАРОШЫХ. Ілля! Не думай яму ставіць. 
ДЗЕРГАЧОЎ. Не твая справа. Давай, Ілля, не 

слухай бабу. 
ХАРОШЫХ. Ілля! 
ЕРАМЕЕЎ (збянтэжана). Так нядобра... А так 

таксама нядобра... (Усміхаецца.) Тады трэба крыху 
выпіць. 

ХАРОШЫХ. У-у! Усе вы заадно. Алкаголікі. 
(Дастае бутэльку, са стукам ставіць яе на стойку.) 
На, захлыніся. 

ДЗЕРГАЧОЎ (не адразу, спакойна, але 
ўнушальна). Давай шклянкі і паднясі па-чалавечы. 

ХАРОШЫХ. Яшчэ чаго? І не падумаю!.. Сам 
возьмеш, нічога з табой не станецца.  

ДЗЕРГАЧОЎ. Ну! 
ВАЛЯНЦІНА. Я падам, цёця Аня... 
ХАРОШЫХ. Не. Абыдуцца. У нас тут 

самаабслугоўванне. 
 
Ерамееў хоча ўзяць бутэльку. 
 
ДЗЕРГАЧОЎ (спыняе яго). Сядзі, Ілля. (Да 

Харошых.) Нясі яе сюды. 
ХАРОШЫХ. Ага, бягу-спяшаюся. (Памаўчала.) Не 

дачакаешся, я табе кажу. 
ДЗЕРГАЧОЎ.  А я кажу, нясі сюды.  
 
Наверсе адчыняюцца дзверы мезаніна, 

з’яўляецца Шаманаў. Шаманаву трыццаць два гады, 
ён крыху вышэй сярэдняга росту, хударлявы. Ва ўсім 
у яго – у тым, як апранаецца, гаворыць, рухаецца – 
назіраецца неахайнасць, абыякавасць, непрытворная 
нядбайнасць і рассеянасць. Часам, слухаючы 
суразмоўцу, ён нібыта раптоўна засынае, апускае 
галаву. Час ад часу, праўда, на яго нечакана 
сыходзіць ажыўленне, кароткачасовы прыліў энергіі, 
пасля якога, зрэшты, ён звычайна становіцца 
асабліва апатычным. Ён з’яўляецца і адзявае на руку 
гадзіннік, азіраецца. У гэты ж момант з мезаніна 
чуецца голас Кашкінай. 

 
ГОЛАС КАШКІНАЙ. Пачакай. 
ШАМАНАЎ (з пэўным нецярпеннем). Чаго? 
ГОЛАС КАШКІНАЙ. Снедаем разам? 
 
Яны размаўляюць нягучна, але ўнізе іх, вядома, 

чуваць. Валянціна, пачуўшы іхнія галасы, мяняецца з 

твару, яе рухі становяцца напружанымі, 
ненатуральнымі. 

 
ШАМАНАЎ (з прыкрасцю). Я не супраць, але я... 

Мяне там машына павінна чакаць. 
ХАРОШЫХ (да Дзергачова , смяецца). Сядзі, 

сядзі. Усё адно доўга не выседзіш. 
ГОЛАС КАШКІНАЙ. Пачакай, я ўжо сабралася. 
ВАЛЯНЦІНА (на яе моцна ўздзейнічаюць галасы 

зверху, яна намагаецца не падаваць выгляду і схаваць 
свае пачуцці, звяртаецца да Харошых.) Хопіць вам, 
цёця Аня! (Зноў наважваецца падаць бутэльку.) 

ХАРОШЫХ (жэстам папярэджвае намер 
Валянціны). Ты што? У цябе няма сваёй справы? 
(Кіўком галавы і вачыма паказвае ўгару.) Чуеш? 

 
Валянціна ўспыхвае, уздрыгвае, як ад удару. 
 
(З’едліва.) Варушыся. Людзі снедаць ідуць. 
ШАМАНАЎ (гаворыць цішэй). Я буду ўнізе. (Ідзе 

ўніз, лесвіца пад ім зарыпела. Ён прыпыняецца, пасля 
ступае больш асцярожна.) 

ГОЛАС КАШКІНАЙ. Усё, я іду. 
 
У адказ на яе словы Шаманаў пачынае 

спускацца шпарчэй, але пры гэтым стараецца 
захаваць ранейшую асцярожнасць. Для гэтага яму 
даводзіцца крыху прыгнуцца. У гэты момант 
Валянціна ідзе ў памяшканне чайной. З мезаніна 
з’яўляецца Кашкіна. Цяпер на ёй светлая спадніца, 
белая кофта, басаножкі. У руках – сумачка. 

 
КАШКІНА (назірае, як Шаманаў крадзецца ўніз, 

нягучна, насмешліва). Трымайце злодзея! 
 
Шаманаў спыняецца, выпростваецца. 

Трымайце яго, ён украў у мяне чахлы для 
коўдры. 

ХАРОШЫХ (да Дзергачова). Ды хоць цэлы дзень 
сядзі, мне ад гэтага... 

ШАМАНАЎ (да Кашкінай). Паслухай, што за 
жарты? 

КАШКІНА. Якія жарты? Ты крадзешся, як 
злодзей. 

ШАМАНАЎ. А ты што хацела? Каб мы ў абдымку 
хадзілі? 

КАШКІНА. Паслухай. Хутка тры месяцы, як ты 
ходзіш па гэтых сходах, няўжо ты думаеш, што  ў 
Чулімску застаўся хоць адзін чалавек, які не бачыў 
цябе тут? 

ШАМАНАЎ. Ну і што? Мо нам цяпер світанкі 
сустракаць тут, на страсе? 

КАШКІНА. Ну што ты – світанкі, дзе ўжо нам?.. 
Добра, давай больш спакойна. Спускайся. Спачатку 
ты, а пасля я. 

ШАМАНАЎ. Д’ябал! (Робіць два-тры крокі наверх. 
З прыкрасцю і іроніяй.) Руку, мадам, тут такая хісткая 
лесвіца. (Бярэ Кашкіну пад руку.) Прашу вас. 
Наплюем на забабоны, раз ужо вы без гэтага ніяк не 
можаце. 

ХАРОШЫХ (да Дзергачова). Ну? Мо вы яе цяпер і 
піць не будзеце? 

 
Дзергачоў грозна насупіўся, сядзіць нерухома.  
 
КАШКІНА. Добра, добра. Ідзі... Ідзі, я забылася 

грошы... Праўда, ты таксама сёе-тое забыўся... 
(Дастае з сумкі пісталет у кабуры.) На, і больш 
ніколі не пакідай у мяне гэтую цацку. 

ШАМАНАЎ (бярэ пісталет). Мерсі. 
 
Кошкіна вяртаецца ў мезанін. Шаманаў вешае 

кабуру з пісталетам на рамень пад пінжаком, 



 20 

паварочваецца і спускаецца па лесвіцы шумна, без 
усялякай засцярогі. 

 
ХАРОШЫХ (падняла палец угару). Палова 

дзевятай. Следчы ад аптэкаркі спускаецца. (Знікае, 
з’яўляецца ў дзвярах, ставіць бутэльку на стол, 
падае шклянкі, талерку з закуссю.) Больш не 
атрымаеце. (Выходзіць у чайную.) 

 
Шаманаў з’яўляецца і зноў становіцца 

асцярожным, ціхенька зачыняе за сабой веснічкі. 
Крыху пачакаўшы, аддаляецца ў бок. 

 
ДЗЕРГАЧОЎ (налівае ў шклянкі). Ну, Ілля... За 

сустрэчу. 
 
Ерамееў міргае, паспешліва ківае галавой. Абое 

выпіваюць. 
 
ХАРОШЫХ (з’яўляецца ў буфеце). Ілля, а дачка 

твая дзе?.. Дзе жыве? 
ЕРАМЕЕЎ. Дачка?.. У Ленінградзе была. Не 

ведаю дзе... 
ХАРОШЫХ. Што, і пісьмаў не піша? 
ЕРАМЕЕЎ. Не піша... 
ХАРОШЫХ. Вось бяда... 
ДЗЕРГАЧОЎ. Так, брат, невясёлыя твае справы. 
ЕРАМЕЕЎ. Ага, невясёлыя. Аленя няма, звяроў у 

тайзе мала, рукі пачалі балець – зусім невясёлыя. 
(Нечакана.) Не ведаеш, пенсію не дадуць? 

ДЗЕРГАЧОЎ. Пенсію?.. Пачакай, а колькі ж табе 
гадоў? 

ЕРАМЕЕЎ (паспешліва). Шыйсят пяць ужо было, 
даўно было. Ужо сімсят чатыры. 

ХАРОШЫХ. Семдзесят чатыры?.. Ну, Ілля, ты 
даеш! Дзевяць гадоў, як пенсія паложана! 

ЕРАМЕЕЎ. Паложана. Пецька Зангееў даўно 
атрымлівае. 

ХАРОШЫХ. А ты чаго ж марудзіў?.. Ну, Ілля, 
галава два вухі. Дурань ты! Шляпа! Чаго ж ты 
чакаеш?.. Дуй у райсабес! 

ДЗЕРГАЧОЎ. Пачакайце вы з райсабесам. 
Разагналіся... Ты з Пецькам не раўняйся, у яго 
зарплата была. Ён ад лясніцтва ўсё жыццё працаваў.  

ХАРОШЫХ. А Ілля? Хіба не працаваў? 
ЕРАМЕЕЎ.  Працаваў. У геолагаў працаваў, 

правадніком працаваў. Сорак гадоў працаваў... 
ДЗЕРГАЧОЎ. Працаваць то ты працаваў, а 

дакументы ў цябе ёсць? 
ЕРАМЕЕЎ. Што? 
ДЗЕРГАЧОЎ. Дакументы, кажу. Працоўная 

кніжка?.. Даведкі, што ты ў геолагаў працаваў?.. 
Ёсць у цябе? 

 
Ерамееў маўчыць. 
 
ХАРОШЫХ. Няўжо няма? 
ДЗЕРГАЧОЎ. Няма?.. А раз няма, значыць, на 

пенсію не спадзявайся. Без даведак ты яе не 
атрымаеш. Нават і не рыпайся. 

 
З мезаніна выходзіць Кашкіна, спускаецца ўніз. 
 
ЕРАМЕЕЎ. Як жа, Афанасій! Я працаваў, у 

геолагаў працаваў... 
ХАРОШЫХ. Пра што ж ты думаў? Збіраць трэба 

было дакументы. А цяпер дзе твае геолагі, га? 
ДЗЕРГАЧОЎ. Шукай ветру ў полі. 
 
З веснічак выходзіць Кашкіна, з усімі вітаецца, 

падыходзіць да буфета. 

ХАРОШЫХ. Доўга, паненка, спіш. Усё, відаць, 
сны сняцца? 

КАШКІНА. Ат, Ганна Васільеўна, не жартуйце. 
Сыракваша ёсць? 

ХАРОШЫХ. Сыракваша ёсць, а булачкі 
ўчарашнія. Свежых сёння не будзе. 

КАШКІНА. А цыгарэты? 
ХАРОШЫХ. Няма, мілая. Не атрымлівала. 
КАШКІНА. Весела жывём. 
ХАРОШЫХ (гучна). Валянціна! Адну сыраквашу! 
ЕРАМЕЕЎ. Я працаваў, сорак гадоў працаваў... 
ДЗЕРГАЧОЎ. Дакументаў няма, і размовы няма... 
ЕРАМЕЕЎ. Я працаваў. Ты, Афанасій, ведаеш... 
ДЗЕРГАЧОЎ. Я то ведаю... 
ЕРАМЕЕЎ. Пойдзеш са мною, раскажаш... Хіба 

не павераць? 
ДЗЕРГАЧОЎ. Ілля, Ілля. Неразумны ты чалавек. 

Табе пенсія адтуль (паказвае пальцам у неба) 
належыць, а тут, брат, ты не чакай. Тут табе не 
адломіцца.   

ХАРОШЫХ. Ды перастань ты на яго скруху 
наганяць. Перш трэба толкам пра ўсё даведацца. 

 
Валянціна з’яўляецца ў буфеце са шклянкай 

сыраквашы. Яна і Кашкіна ківаюць адна адной даволі 
афіцыйна. Кашкіна ўзяла булачку, сыраквашу, 
разлічылася і села за столік справа, у кутку. 
Дзергачоў налівае па другой. 

 
Ілля! Не піў ты болей, а пайшоў бы лепей у сабес 

альбо куды там... (Да Дзергачова.) І табе тое ж самае: 
не грэх і спыніцца, пра справы падумаць. 

 
Шаманаў з’яўляецца адтуль, куды ён знікаў – з 

левага боку вуліцы. Валянціна непрыкметна для 
прысутных выходзіць з буфета. 

ШАМАНАЎ. Добрай раніцы. 
ДЗЕРГАЧОЎ. Прывітанне. 
ХАРОШЫХ. Уладзімір Міхалыч... Чакаем вас, 

чакаем. (Павярнулася.) Валянціна! Адну яечню. 
ШАМАНАЎ. Так... І чаю там альбо кампоту... 
ХАРОШЫХ (піша). Чай, кампот. Больш нічога не 

трэба? 
ШАМАНАЎ. Не, Ганна Васільеўна, бадай, нічога... 
ХАРОШЫХ. Вось і правільна. Не тое, што гэтыя. 

(Ківае ў бок Дзергачова і Ерамеева.) 
ШАМАНАЎ. А што такое? 
ХАРОШЫХ. Не бачыце? Яшчэ і не развіднела, а 

ўжо запузырваюць. 
ШАМАНАЎ. Ага... Значыць, пачалі ўжо... Не 

ранавата? 
ДЗЕРГАЧОЎ. Вы як сабе хочаце, а нам не рана. 
ШАМАНАЎ. Думаеце, не рана? 
ДЗЕРГАЧОЎ. Акурат час. 
ШАМАНАЎ. У такім выпадку, Ганна Васільеўна... 

Шкляначку вінца. 
ХАРОШЫХ (з дакорам). Уладзімір Міхалыч... 
ШАМАНАЎ. Вінца, вінца, не болей... (Да 

Кашкінай.) Зіна, а можа... (Паказвае – ці не выпіць і 
ёй з імі за кампанію.) 

 
Кашкіна адмоўна круціць галавой. Шаманаў 

узяў віно, хлеб, падсеў да Кашкінай. 
 
ДЗЕРГАЧОЎ. Вось так, брат Ілля. У сабес ты, 

вядома, схадзі, але на пенсію, між намі кажучы, не 
разлічвай. А пакуль што вып’ем. За каханне без 
падману. 

КАШКІНА (падняла шклянку з сыраквашай). Я 
далучаюся да вас. 

 
Шаманаў моўчкі падымае сваю шклянку. Усе 

выпіваюць. 

ХАРОШЫХ. Уладзімір Міхалыч, тут такая справа, 

вы ў курсе, напэўна. 
ШАМАНАЎ. Што, Ганна Васільеўна? 
ХАРОШЫХ. Ды вось чалавек тут, Ерамееў Ілля, 

па пенсію прыйшоў. Вось вы разрахуйце, яму 
семдзесят чатыры гады, ён у геолагаў усё жыццё 
правадніком працаваў... 

ЕРАМЕЕЎ. Працаваў... 
ХАРОШЫХ. Працаваў, а дакументаў не мае. Ні 

даведак у яго, ні працоўнай кніжкі – нічога няма. Як 
яму наконт пенсіі? Што рабіць? 

ШАМАНАЎ. А дзе ж дакументы? 
 
Ерамееў маўчыць.  
 
Гэта вы Ерамееў? 
ЕРАМЕЕЎ (не адразу). Ерамееў, Ерамееў... 
ХАРОШЫХ. Эвенк па нацыянальнасці... 
ЕРАМЕЕЎ (ківае). Эвенк. 
ХАРОШЫХ. Толькі што прозвішча рускае. 

Хрышчаны ён. 
ЕРАМЕЕЎ (паспешліва). Хрышчаны, хрышчаны... 
ХАРОШЫХ. Ды якія ж з яго дакументы? Ён 

чалавек просты – не вучаны, таежны жыхар. Каб жа 
яму раней ведаць пра гэтыя дакументы... 

ШАМАНАЎ. Але пашпарт у яго, спадзяюся, ёсць? 
ЕРАМЕЕЎ. Ёсць. Ёсць пашпарт. 
ШАМНАЎ. Што ж, у такім выпадку трэба ўзяць з 

месца працы даведкі і... 
ХАРОШЫХ. Ды дзе ж ён іх возьме? Геолагі тыя 

раз’ехаліся даўным-даўно. Дзе яны цяпер? Хто ў 
гарадах, а хто, відаць, і памёр ужо. 

ШАМАНАЎ. Я не ведаю, але ж існуюць розныя 
справаздачы, архівы... Давядзецца вам у гэтую 
справу залезці. 

КАШКІНА. Каму залезці? Яму залезці? 

ШАМАНАЎ. Нічога не зробіш, давядзецца 
паездзіць, патурбавацца... Вы ў ваканкам спачатку 
схадзіце, мо там што-небудзь параяць. 

ДЗЕРГАЧОЎ. Усё без карысці. 
ХАРОШЫХ. Як гэта без карысці? Не можа быць. 

Ды ён і не прасіў бы і не прыйшоў бы, калі б не 
патрэба. Стары ён, адзін у тайзе застаўся... 

КАШКІНА (да Шаманава). Няўжо нічога нельга 
зрабіць? 

ШАМАНАЎ. Не ведаю... Я таксама хачу на 
пенсію. 

 
Валянціна з’яўляецца з яечняй для Шаманава. 

Ставіць яе перад ім. Не пазірае ні на яго, ні на 
Кашкіну. 

 
(Машынальна.) Дзякую. (Адсоўвае ад сябе 

талерку з яечняй.) 
КАШКІНА (вяртае талерку на месца). Не 

перасушаная.  Тое, што ты любіш. (У адрозненне ад 
Шаманава ўважліва пазірае на Валянціну.) Наша 
кухня дабіваецца поспеху. 

 
Валянціна намагаецца не паказваць сваіх 

пачуццяў, але ідзе ў чайную надта парывіста. 
 
ДЗЕРГАЧОЎ. Давай, Ілля. (Разлівае.) Будзем 

жыць, не памром. 
ЕРАМЕЕЎ (не зразумеў). Памром, памром. 
ХАРОШЫХ. Эй вы, хопіць вам выпіваць. Ты, 

Ілля, ідзі ў выканкам, а ты працу пачынай. Дзевяць 
раніцы, пасаромеўся б людзей. 

ДЗЕРГАЧОЎ. Не церпіцца табе, га? (Устаў.) 
Глядзі, Ганна, напросішся ты сёння... (Да Ерамеева.) 
Пайшлі адгэтуль. (Узяў недапітую бутэльку, шклянкі, 
скрынку з інструментамі, пайшоў у памяшканне 
чайной.) 

Ерамееў ідзе за ім. 
 
ШАМАНАЎ. Ты не спознішся на працу? 
КАШКІНА. Не хвалюйся... А твая машына? 

Нешта яе не відаць. 
ШАМАНАЎ. Павінна пад’ехаць. 
 
Харошых выходзіць з буфета ў памяшканне 

чайной. 
 
КАШКІНА. Куды ты едзеш?.. Што там 

новенькага, што добрага? 
ШАМАНАЎ. Ат, адно і тое ж... У Пацяраісе 

грабанулі кіёск з гарэлкай, у Табарсуцы трактарыст 
збіў жонку. 

КАШКІНА. За што ён яе? 
ШАМАНАЎ. Збіў?.. Як нам адтуль паведамілі: “За 

нетактоўныя паводзіны”. 
КАШКІНА. За што? (Смяецца, пасля.) Напэўна, з-

за рэўнасці. (Уздыхае.) Божухна, бывае ж такое. 
ШАМАНАЎ. Вар’яцтва... (Уздыхае.) І  калі ўсё гэта 

скончыцца... 
КАШКІНА. Ну, ведаеш, калі б усе былі такімі 

разважнымі, як ты... 
ШАМАНАЎ. І цудоўна. Тады, магчыма, мяне 

адпусцілі б на пенсію. 
 
З памяшкання чайной чуваць голас Харошых: 

“Хопіць, кажу, піць!” Пасля яна з’яўляецца ў дзвярах, 
шчыльна зачыняе іх, наступная размова Кашкінай і 
Шаманава суправаджаецца скандальным гоманам, 
які чуецца з-за дзвярэй. 

 
КАШКІНА. Не паб’юцца яны там? 
ШАМАНАЎ. Вельмі можа быць. 
КАШКІНА. Ведаеш, чаму ў іх так? 
ШАМАНАЎ (абыякава). Чаму? 

КАШКІНА. Яна ў яго закаханая... 
 
Шум за дзвярыма нарастае. Голас Харошых 

гучыць пранізліва, але словы разабраць нельга. 
 
Ён яе таксама. Яны кахаюць адно аднаго, як 

маладыя. 
ШАМАНАЎ. Адно каб не пазабіваліся. Апошнім 

часам яны празмерна завіхаюцца.  
КАШКІНА. Гэта таму,  што Пашка тут. Ты 

ведаеш, што Афанасій не бацька яму? 
ШАМАНАЎ. Чуў. 
КАШКІНА. Але калі Афанасій адыходзіў на 

фронт, яна была яму не жонка. Толькі нявеста. 
ШАМАНАЎ. Ну ішто? 
КАШКІНА. Пашка нарадзіўся адразу пасля 

вайны, а Афанасій – ён быў у палоне, затым на 
поўначы, вярнуўся толькі ў пяцьдзесят шостым 
годзе... Ты падумай. Да гэтай пары ён не можа ёй 
дараваць, да гэтай пары пакутуе. Хіба гэта не 
каханне? Ну скажы... Як ты лічыш? 

ШАМАНАЎ. Не ведаю. Я ў гэтым дрэнна 
разбіраюся. 

 
Невялікая паўза. За дзвярыма скандал прыціх, 

чуваць толькі асобныя воклічы. Што менавіта 
крычаць – не разабраць. 

 
Зіна, што ты ад мяне хочаш? 
КАШКІНА. Я? 
ШАМАНАЎ. Ага, ты. Што ад мяне хочаш? 
КАШКІНА. А як ты лічыш? 
ШАМАНАЎ. Каб я з табой ажаніўся. 
КАШКІНА. Магчыма... Але галоўнае не гэта. 
ШАМАНАЎ. Не ведаю. У мяне такое ўражанне, 

што ты хочаш ад мяне нечага немагчымага. 
КАШКІНА. Баюся, што так яно і ёсць. 

ШАМАНАЎ. Зіна, я зраблю ўсё, што ты захочаш. 
Але калі ў мяне нечага няма, значыць, няма. Нельга 
ж, на самай справе, патрабаваць ад мяне тое, чаго ў 
мяне няма. 

КАШКІНА. Ну дзякуй табе. Умееш ты 
выказвацца далікатна... Ну ды ладна... Якія ў цябе 
планы на вечар? 

ШАМАНАЎ. Планы? 
КАШКІНА. Паслухай, пайшлі сёння на танцы. 
ШАМАНАЎ. На танцы? 
КАШКІНА. А чаму і не? Што рабіць вечарам? 
ШАМАНАЎ. Зіна, ты мяне здзіўляеш. Якія танцы, 

ты што. Апошні раз я на танцах быў у тысяча 
дзевяцьсот... 

КАШКІНА. Добра, можаш не працягваць. 
ШАМАНАЎ. І пасля, на шчасце, сёння тут не 

танцы, а кінафільм. І я яго, слава богу, ужо бачыў. 
КАШКІНА. А я не пра ДК кажу. Я прапаную 

пайсці ў Пацяраіху... 
ШАМАНАЎ. Куды? 
КАШКІНА. Альбо ў Ключы. Сёння там танцы. 
ШАМАНАЎ. У Пацяраіху? У Ключы?.. Ты 

жартуеш, праўда ж? 
КАШКІНА. Ну чаму? Да Ключоў сем, а да 

Пацяраіхі ўсяго пяць кіламетраў. Выдатны шпацыр. 
ШАМАНАЎ. Пяць туды і пяць назад. (Спалохана.) 

Дзесяць кіламетраў. 
КАШКІНА.  А табе не сорамна? 
ШАМАНАЎ. Ну ў ДК яшчэ ладна, але ў Пацяраіху! 

Зіна, гэта вар’яцтва. 
КАШКІНА. Добра, добра. Ніхто цябе туды не 

цягне. Проста я думаю, чым заняцца сёння пасля 
працы. Добра... Што я хацела ў цябе спытаць... Ага. 
Што ты зрабіў бы, калі б я здрадзіла табе? 

ШАМАНАЎ. Ты ўпэўнена, што хацела спытаць 
менавіта гэта? 

КАШКІНА. Так, менавіта гэта. Калі б я табе 
здрадзіла, ты што-небудзь зрабіў бы, а калі зрабіў бы, 
то што іменна? 

ШАМАНАЎ (уздыхнуў).  Што я зрабіў бы?.. Ну 
вядома. Я застрэліў бы цябе. Альбо задушыў бы. Табе 
што больш падабаецца?.. У сваю абарону я сказаў бы, 
што ты замардавала мяне сваімі бязглуздымі 
пытаннямі. Суд апраўдаў бы мяне. А наогул я хачу на 
пенсію. 

КАШКІНА (не адразу). А ведаеш, гэты жарт 
падобны на праўду. 

ШАМАНАЎ. Які жарт? 
КАШКІНА. Ды пра пенсію. Мне здаецца, гэта і на 

самай справе тваё адзінае жаданне. 
ШАМАНАЎ. Вядома. 
КАШКІНА. Аднаго я толькі не разумею? Як ты 

дакаціўся да такога жыцця... Растлумачыў бы 
нарэшце. 

 
Шаманаў паціснуў плячыма. 
 
ГОЛАС ДЗЕРГАЧОВА (Ён спявае). 
Гэта было даўно, 
Год пятнаццаць таму... 
КАШКІНА. Ну сур’ёзна. Колькі мы знаёмы? А я 

пра цябе амаль нічога не ведаю. А што ведаю, пачула 
ад іншых людзей, а не ад цябе. Разумееш, нават 
крышку крыўдна... Ды не, не турбуйся, калі ласка, я 
нічога ад цябе не патрабую... Але я хацела б цябе 
зразумець. 

ШАМАНАЎ. Навошта, Зіна, навошта зразумець? 
КАШКІНА. Навошта?.. Ды хоць дзеля таго, каб не 

задаваць табе бязглуздых пытанняў. На самай 
справе, ну чаму б табе не расказаць мне пра сваё 
гарадское жыццё? 

ШАМАНАЎ. Ні ў якім выпадку. Варта пра гэта 
расказаць, і пытанняў у цябе з’явіцца яшчэ больш, і 

яны будуць яшчэ больш бязглуздыя. Збаў мяне, Зіна... 
Не крыўдуй, але я не маю аніякага жадання 
спавядацца. 

КАШКІНА. Добра, добра. Ніхто цябе не 
прымушае... (Не адразу.) Але ты не думай, што я пра 
цябе нічога не ведаю. Сёе-тое мне ўсё ж вядома. 

ШАМАНАЎ. Тым лепей. 
ГОЛАС ДЗЕРГАЧОВА. 
Гэта было даўно, 
Год пятнаццаць таму, 
Вёз дяўчыну я тройкай паштовай... 
КАШКІНА. Кажуць, ты быў зусім іншым 

чалавекам, не такім, як цяпер... Жонка, кажуць, у 
цябе была нечыя там дачка, і вельмі прыгожая. І 
наогул табе спачатку шанцавала. Так кажуць... (Не 
адразу.)  Увогуле, у горадзе я сустрэла адну знаёмую, 
Ларысу, з абласной аховы здароўя – ведаеш такую? 

ШАМАНАЎ. Не памятаю. 
КАШКІНА. Не памятаеш?.. А яна цябе памятае. 

Аказваецца, ты катаўся на ўласным аўто. Ніколі б не 
паверыла... Ларыса, яна так сказала: “У яго было ўсё, 
чаго яму не хапала – не разумею”. І яшчэ яна сказала: 
“Ён бы далёка пайшоў, калі б не строіў дурня...” 

 
Шаманаў усміхнуўся. 
 
Гэта яе словы. (Крыху какетліва, падрабляе 

голас сваёй гарадской знаёмай.) “Што з ім тады 
сталася – не разумею...” (Ціха.) А я цябе разумею. 
(Адразу, нібыта выбачаецца.) Мне здаецца, я 
разумею, у чым справа. 

ШАМАНАЎ (вяла). У чым справа? 
КАШКІНА. Год назад нейчы сынок на машыне 

наехаў на чалавека. Было такое?... Ну вось. І табе 
даручылі гэтую справу. Праўда?... Ларыса кажа, што 
таго сынка, ну гэтага, які наехаў на чалавека, яна 
таксама ведае. (Зноў голасам Ларысы.) “З аднаго 

боку, справа была цёмная, а з другога боку, справа 
была абсалютна ясная, ніхто не думаў, што ён захоча 
яго пасадзіць. Ніхто ад яго гэтага не чакаў”. Ты яе не 
ўспомніў – Ларысу? У яе вочы крыху такія (паказвае), 
пафарбаваныя валасы – чорныя, і – што яшчэ?... Ага? 
Пазногці. Нічога не скажаш, пазногці ў яе цудоўныя. 
Ну што, ты яе не ўспомніў? 

ШАМАНАЎ. Не ведаю. У іх там ва ўсіх цудоўныя 
пазногці... Не памятаю. 

КАШКІНА. Дзіўна... Дык вось, ніхто не чакаў, 
што ты захочаш яго пасадзіць, а ты раптам захацеў. 
Але ў цябе нічога не атрымалася. Суд перанеслі, 
следства перадалі іншаму, але ты, кажуць, на гэтым 
не супакоіўся. (Падражае Ларысе.) “Ён упёрся як 
бык... Не ведаю нават кім ён сябе ўявіў, але ён 
звіхнуўся, гэта праўда. Ён сышоў ад жонкі, нідзе не 
паказваўся, апранацца стаў абы як, карацей, ён зусім 
апусціўся...” Так гэта было? 

ШАМАНАЎ. Вось бачыш, ты ўсё пра мяне 
ведаеш, не разумею, чаго ты крыўдзішся. 

КАШКІНА. Няўжо гэта быў ты?.. (Не адразу.) Я 
думаю, ты дабіваўся справядлівасці. 

ШАМАНАЎ. Дапусцім. І што з таго? 
КАШКІНА. Але ж гэта здорава. 
ШАМАНАЎ. Ты так лічыш? 
КАШКІНА. А хіба гэта дрэнна? 
ШАМАНАЎ. Не добра і не дрэнна. Гэта вар’яцтва. 

Твая Ларыса мае рацыю.  
КАШКІНА. Мая? 
ШАМАНАЎ. Я яе не ўспомніў. Але дабівацца 

немагчымага – гэта сапраўды вар’яцтва... Між 
іншым, неўзабаве будзе суд... Я атрымаў позву. 

КАШКІНА. Праўда? 
ШАМАНАЎ. Праўда! Сёй-той у горадзе чакае, 

што я прылячу туды і буду на гэтым судзе выступаць. 
КАШКІНА. А ты?.. Не збіраешся? 

ШАМАНАЎ. Ні ў якім выпадку. З мяне хопіць. 
Біцца галавой аб сцяну – хай гэтым займаюцца 
іншыя. Хто маладзейшы і ў каго чарапок 
цвярдзейшы. 

КАШКІНА. Та-ак, ты быў іншым чалавекам, 
цяпер бачу. 

ШАМАНАЎ (вялы жэст). Які б я ні быў, маё 
выступленне нічога не зменіць. Абсалютна нічога. А 
раз так, значыць, нікому яно не патрэбна. 

КАШКІНА. Ты ў гэтым перакананы? 
ШАМАНАЎ. На дзевяноста дзевяць працэнтаў. 
КАШКІНА. І ўсё-такі... Застаецца адзін працэнт. 
ШАМАНАЎ. Адзін супраць дзевяноста дзевяці – 

гэта шанец для вар’ятаў. Вось няхай і рызыкуюць. І 
скончым гэтую пустую размову. 

КАШКІНА. Як сабе хочаш...  
ГОЛАС ДЗЕРГАЧОВА. 
Гэта было даўно, 
Год пятнаццаць таму... 
КАШКІНА. Ведаеш, што сказала Ларыса, калі 

даведалася, што ты тут? (Падражае Ларысе.) “Што ж, 
вёска, кажуць, супакойвае, ён правільна зрабіў, што 
туды з’ехаў”. 

ШАМАНАЎ. Глупства. Мне проста не было куды 
падацца. 

КАШКІНА. Яна перадавала табе прывітанне. 
(Падражае Ларысе.) “Шчырае прывітанне, спадзяюся, 
ён яшчэ не прыняў манаства”. 

ШАМАНАЎ (смяецца). Успомніў! У яе тут 
(паказвае) жалезная каронка. 

КАШКІНА. Ага! 
ШАМАНАЎ. Калі яна смяецца, гэтая каронка 

крыху бразгоча. 
 
Абое смяюцца. 
 
КАШКІНА. Праўда! 

ШАМАНАЎ. Да гэтай пары бразгоча? 
КАШКІНА. Да гэтай пары. 
ШАМАНАЎ. Ну так, і вочы крыху такія. 

(Паказвае. З адабрэннем.) Варта сказаць, яна... 
КАШКІНА (перабівае). Так-так. Яна нічога сабе. 

Нават вельмі нічога. 
ШАМАНАЎ. Успомніў, успомніў. (Перастае 

смяяцца, нечакана.) Подлая баба. Але не дурніца. 
КАШКІНА. Доўга ж ты яе ўспамінаў... Ну ды 

няхай сабе. (Устае.) Пара ў сваю аптэку. Мая 
загадчыца – вунь яна, ужо махае мне рукой з акенца. 
Пайду. Калі ўбачымся? Падчас вячэры? 

ШАМАНАЎ. Не ведаю, Зіна. Да вечара вярнуся... 
Дзе я дзенуся? (Устаў, ідзе да буфета.) 

 
З’яўляецца Пашка – сын Харошых і пасынак 

Дзергачова. Ідзе ён нацянькі: дастае з плоту 
агародчыка дошку, нагой штурхае веснічкі. Веснічкі 
зноў вісяць на адным завесе. Пашку дваццаць 
чатыры гады, у вёсцы ён гасцюе, на ім ярка-чорвоная 
экстравагантная куртка, але адначасова і грубыя 
рабочыя башмакі. Хлопец ён мажны, няўклюдны. 
Пазірае крыху спадылба, гаворыць басам. Увогуле 
схільнасць ісці напралом добра стасуецца з яго 
знешнасцю. 

 
ПАШКА. Здрасце! 
КАШКІНА. Добры дзень. 
 
Шаманаў ківае яму. Пашка падыходзіць да 

буфета. 
 
(Выходзіць праз агародчык па шляху, якім ішоў 

Пашка да Шаманава.) Да вечара. (Знікае.) 
ШАМАНАЎ. Шчасліва. (Ля буфета прасунуў руку 

ў акно, дастаў адтуль тэлефон, зняў трубку.) Дайце 
міліцыю... 

Пашка ля буфета. Стукае пальцамі па 

вітрыне. 
 
Дзяжурны?.. Гэта Шаманаў... Чакаю машыну ў 

Табарсук... Хутка?... А калі?... скажы яму, хай ён 
пад’едзе да чайной... Чакаю яго тут... Скажы, хай 
спяшаецца. (Паставіў тэлефон на месца, адышоўся 
ад буфета. Сеў за столік, але не за той, за якім 
сядзеў з Кашкінай, а за іншы, ля парога – далей ад 
буфета.) 

ПАШКА (стукае.) Ма-аці! 
 
У буфеце з’яўляецца Харошых. 
 
ХАРОШЫХ. З’явіўся... 
ПАШКА. Дай “Беламору”. 
ХАРОШЫХ (падае яму папяросы). Дроў накалоў? 
ПАШКА. Накалоў. 
ХАРОШЫХ.  Лазню сёння напаліш. 
ПАШКА. Хай інвалід напаліць. 
ХАРОШЫХ.  Я кажу, ты напаліш. Зразумеў? 
ПАШКА. Ладна, там відаць будзе. (Усеўся проста 

на падваконнік-прылавак, закурыў.) Дзянёчак сёння 
будзе... Законны дзянёк. 

ХАРОШЫХ. Не твой дзянёк, Павел... Куды 
ўсеўся? Злазь адгэтуль. (Спіхвае яго з падваконніка.) 

ПАШКА. Ды пачакай ты, маці. Дай спакойна 
пакурыць. 

ХАРОШЫХ (не адразу). Што, скажаш, пакурыць 
сюды заявіўся? 

ПАШКА.  А чаго яшчэ?  Дасі выпіць, і выпіць 
магу. 

ХАРОШЫХ.  Я вось табе вып’ю. Гэтага яшчэ не 
хапала. 

ПАШКА.  Ды не трэба, не трэба. Я і без таго 
заведзены. 

ХАРОШЫХ. Заведзены... Ехаць табе трэба, 
Павел. 

ПАШКА.  Ну во-ось. Называецца, у госці 
прыехаў. Да роднай маці... Праганяеш, ці што? 

ХАРОШЫХ. Не праганяю, але пара табе. 
Адпачынак скончыўся. Адгуляў сваё. Каб цябе там з 
працы не прагналі. 

 ПАШКА. Не прагоняць, не турбуйся. Гэта ў вас 
тут я не каціруюся, а там – не хвалюйся... 

 
Харошых уздыхнула шумна і з горыччу. 
 
(Нягучна.) Дзе яна? 
ХАРОШЫХ. Паслухайся, Павел, маці – ад’язджай. 

Марная твая справа. 
ПАШКА. Крыўдзіш, маці. Магла б паспрыяць.  
ХАРОШЫХ. Эх, Павел. Нікому ты тут не 

партэбны, акрамя мяне. Чым табе дапаможаш? 
ПАШКА. А раз не дапаможаш, значыць, не 

перашкаджай. 
 
З’яўляецца Валянціна з падносам і анучкай. 

Прыбірае са стала, за якім сядзелі Шаманаў і 
Кашкіна. 

 
Добры дзень, Валянціна. 
ВАЛЯНЦІНА. Добры дзень. (Кіруецца ў 

памяшканне чайной, але Пашка перагароджвае ёй 
дарогу.) 

ПАШКА. Пачакай. 
 
Яна намагаецца прайсці – безвынікова. 
 
(Схапіў яе зе руку.) Ну чаго ты як няродная... 
ВАЛЯНЦІНА. Пусці. 
ПАШКА. А выйдзеш вечарам? 
ВАЛЯНЦІНА. Не.  

ПАШКА. Праўда не выйдзеш? 
 
Валянціна спрабуе вызваліць руку – дарэмна. 
 
А ты не спяшайся, ты падумай... 
ВАЛЯНЦІНА.  Я табе ўжо сказала... Пусці! 
ХАРОШЫХ (строга). Павел! 
ПАШКА (сцішана). Я табе, Валя, скажу... 

Дарэмна ты выкручваешся. Нідзе ты ад мяне не 
дзенешся. 

ВАЛЯНЦІНА (адчайна). Пусці! 
ШАМАНАЎ. Паслухай, ці нельга лягчэй? 
ПАШКА (паварочваецца). Шо такое? 
 
Валянціна вызвалілася, хуценька ўвайшла ў 

чайную. 
 
ШАМАНАЎ. Я кажу, ці нельга крыху лягчэй – з 

дзяўчынай? 
ПАШКА. А шо такое?.. Шо табе не падабаецца? 
 
Шаманаў не адказвае.  
 
(Сядае насупраць Шаманава.) Не, сур’ёзна, чым 

ты незадаволены? 
ХАРОШЫХ. Павел! 
ПАШКА. Я з дзяўчынай размаўляю, а ты шо? Не 

падабаецца, што я з ёй размаўляю? 
ШАМАНАЎ. Мне то падабаецца. А вось дзяўчыне 

не.  
ПАШКА. А шо ты за яе перажываеш? Хто ты для 

яе такі, з якога боку? 
ХАРОШЫХ. Павел! Як ты з людзьмі размаўляеш? 
ПАШКА. Нармальна, як мне яшчэ размаўляць? 

На замежнай мове ці што?.. А то я магу. (Тварам і 
корпусам падаўся да Шаманава.) Хаў ду ю ду – гэта 

па-англійску, а па-руску гэта азначае – не лезь не ў 
свае справы. Правільна? 

ШАМАНАЎ. Ды не, мой мілы. Слабак ты ў 
англійскай. Хаў ду ю ду – гэта азначае: не строй 
дурня, паводзь сябе прыстойна. 

ПАШКА (хмыкнуў з адабрэннем). Нішо... 
ХАРОШЫХ. Так яго, Уладзімір Міхалыч, мацней 

яго прыцісніце, каб ён зразумеў. 
ПАШКА (устае). Нішо, нішо... Адчуваецца, што 

паразмаўляў з адукаваным чалавекам. (Нагнуўся да 
Шаманава, глуха.)Але запомні, следчы. Валянціны ты 
больш не чапай. Ні пры якіх умовах... Я гэта табе 
сур’ёзна кажу. (Адыходзіцца ад століка Шаманава.) 

 
У буфеце за спіной Харошых з’яўляецца Ерамееў. 

Ён падае Харошых грошы. 
 
ХАРОШЫХ. Не, не. Сказала ні грама -- і баста. 
ЕРАМЕЕЎ. Кроплю, аднак жа, налі. 
ХАРОШЫХ. Адыйдзіся, Ілля. Выйдзі з буфета. 

(Выштурхоўвае Ерамеева.) Сказала – не... 
 
Дзергачоў з’яўляецца і падштурхоўвае Ерамеева 

з другога боку. 
 
ДЗЕРГАЧОЎ. Не твае грошы, не маеш права. 
ХАРОШЫХ. Не, я вам кажу. Не атрымаеце! 
ДЗЕРГАЧОЎ (грозна). Абслужыць кліента, і ніякіх 

тут! 
ПАШКА (падыходзіць да буфета, да Харошых). 

Чаго ён там разышоўся? 
 
Ерамееў выбіраецца з буфета. 
 
ХАРОШЫХ. Выйдзі, Афанасій. Усё адно не 

атрымаеш болей. 
ДЗЕРГАЧОЎ. Ну, Ганна, наракай на сябе... 

ПАШКА. Эй ты, актывіст... 
 
Дзергачоў павярнуўся, толькі цяпер ён заўважыў 

Пашку. 
 
Выйдзі з буфета. Па-добраму. 
ДЗЕРГАЧОЎ. А-а, шчанюка свайго паклікала. 

Думаеш, дапаможа? 
ХАРОШЫХ. Выйдзі, Афанасій. А ты, Павел, 

памаўчы... 
ДЗЕРГАЧОЎ (да Пашкі). Заткніся, а то... 
ПАШКА. Ну шо?.. 
 
Дзергачоў стукае кулаком па прылаўку. 
 
Цішэй, цішэй. А то, глядзі, руку адаб’еш. 
ХАРОШЫХ. Маўчы, Павел!.. Афанасій, 

перастань!.. Божа, Божа... Налью я табе, толькі 
перастань! Чуеш, налью? 

ПАШКА. Куды тут ліць?.. Хопіць з яго, наліўся 
зранку. 

ДЗЕРГАЧОЎ. Ну, шчанюк... (Шпарка выходіць з 
буфета.) 

ХАРОШЫХ. Афанасій! (Кіруецца следам за 
Дзергачовым.) 

 
Дзергачоў з’яўляецца, набліжаецца да Пашкі, 

бярэ яго загрудкі. 
 
ПАШКА (хапае яго за рукі). Ну і шо?.. А далей 

шо?.. Ну? 
ДЗЕРГАЧОЎ. Я табе пакажу... Я цябе навучу... 

Крапіўнік! 
 
Харошых з’яўляецца, спрабуе развесці Пашку і 

Дзергачова, якія топчуцца па ўсёй верандзе. Пры 
гэтым сіла відочна на баку Пашкі, ён толькі 

абараняецца. Да Харошых далучаецца Шаманаў, 
спрабуе развесці іх. Ерамееў з’яўляецца, скрушліва 
круціць галавой. У дзвярах чайной з’яўляецца 
Валянціна, спыняецца на парозе. 

 
Я вам пакажу!.. Я вам устрою!.. 
ПАШКА. Маці, забяры яго ад мяне!.. 
ХАРШЫХ. Афанасій!.. Павел!.. 
ШАМАНАЎ (крычыць). Перастаньце! 
 
На секунду яны спыняюцца. 
 
Адвядзіце яго дамоў. Ён п’яны. 
ХАРОШЫХ (падштурхоўвае Дзергачова і Пашку 

да парога.) Апамятайся! Афанасій!.. Павел!.. Вядзі яго 
дамоў... 

ПАШКА. Ды пайшоў ён... Сама з ім важдайся! 
ХАРОШЫХ. Дапамажы мне, Павел... Адвядзём 

яго, чуеш? Богам прашу... Павел... 
ДЗЕРГАЧОЎ. А ну адчапіцеся!.. Я навучу вас 

волю любіць... 
ПАШКА. Ладна, канчай... Паваяваў і хопіць... 

Пайшлі... 
 
Пашка пацягнуў Дзергачова праз агародчык. 

Харошых ідзе за імі. Каля дзіркі яны затрымаліся, 
пасля Пашка дастае яшчэ адну, трэцюю дошку і 
выпіхае Дзергачова з агародчыка. Усе траіх знікаюць. 
Ерамееў ідзе ўслед, але агародчык абыходзіць. 

 
ШАМАНАЎ. Вясёленькая раніца, нічога не 

скажаш... 
 
Шум і голас Харошых: “Не чапай яго! Не чапай 

яго!” пасля шум аддаляецца і сціхае. Валянціна 
спускаецца ў агародчык, збірае дошкі і пачынае 
правіць плот. Шаманаў напачатку абыякава, пасля 

больш пільна назірае за Валянцінай. З моманту 
адыходу Пашкі, Дзергачова, Харошых і Ерамеева 
мінула не менш за паўмінуты. 

 
Валянціна... 
 
Валянціна перапыняе працу. 
 
Я ўсё хачу ў цябе спытацца... Навошта ты гэта 

робіш? 
ВАЛЯНЦІНА (не адразу). Вы пра агародчык?.. 

Навошта я папраўляю яго? 
ШАМАНАЎ. Так, навошта? 
ВАЛЯНЦІНА. Але... Хіба незразумела? 
 
Шаманаў круціць галавой: незразумела. 
 
І вы, значыць, не разумееце... У мяне ўжо ўсе 

пыталіся, акрамя вас. Я думала, што вы разумееце. 
ШАМАНАЎ. Не, я не разумею. 
ВАЛЯНЦІНА (весела). Ну тады я вам 

растлумачу... Я важдаюся з агародчыкам,  каб ён быў 
цэлы.  

ШАМАНАЎ (усміхнуўся). Праўда? А мне падалося, 
што ты папраўляеш агародчык для таго, каб яго 
ламалі. 

ВАЛЯНЦІНА (становіцца сур’ёзнай). Я папраўляю 
яго, каб ён быў цэлы. 

ШАМАНАЎ. Навошта, Валянціна?.. Варта некаму 
прайсці, і... 

ВАЛЯНЦІНА. І хай сабе. Я папраўлю яго зноў. 
ШАМАНАЎ. А пасля? 
ВАЛЯНЦІНА. І пасля. Да той пары, пакуль яны не 

навучацца хадзіць па тратуару. 
ШАМАНАЎ (пакруціў галавой). Марныя 

намаганні.  
ВАЛЯНЦІНА. Чаму марныя? 

ШАМАНАЎ (меланхалічна). Таму што яны будуць 
хадзіць праз агародчык. Заўсёды. 

ВАЛЯНЦІНА. Заўсёды? 
ШАМАНАЎ (змрочна). Заўсёды. 
ВАЛЯНЦІНА. А вось і няпраўда. Некаторыя, 

напрыклад, і цяпер абыходзяць па тратуару. Ёсць 
такія. 

ШАМАНАЎ. Няўжо? 
ВАЛЯНЦІНА. Праўда. Вось вы, напрыклад. Вы 

заўсёды абыходзіце па тратуару. 
ШАМАНАЎ(шчыра здзівіўся). Я?.. Ну не ведаю, не 

заўважаў... Ва ўсякім выпадку, прыклад няўдалы. Я 
хаджу з іншага боку. 

ВАЛЯНЦІНА. З другога боку, але і з гэтага вы 
таксама ходзіце. І заўсёды ў абход. 

ШАМАНАЎ. Няўжо? Ну, значыць, мне проста 
лянотна згінацца. Мне лепей абысці, чым нагінацца... 
(Не адразу.) Не, Валянціна, ты дарэмна стараешся. 

 ВАЛЯНЦІНА. Няпраўда... (Два-тры рухі і яна 
скончыла рамонт.) Вось і ўсё. Хіба шмат намаганняў 
– а ўсё на месцы. І плот цэленькі. (Жвава.) Ну няўжо 
вы не разумееце? Бо калі махнуць на гэта рукой і 
нічога не рабіць, то праз два дні расцягнуць увесь 
агараодчык. 

ШАМАНАЎ. Так яно і будзе. 
ВАЛЯНЦІНА. Няпраўда! Пабачыце, яны будуць 

хадзіць па тратуару.  
ШАМАНАЎ. Ты ўскладаеш на іх занадта вялікія 

спадзяванні. 
ВАЛЯНЦІНА. Зусім не, яны зразумеюць, вось 

убачыце. Павінны ж яны ў рэшце рэшт зразумець. Я 
пасею тут макі і тады... 

ШАМАНАЎ (перапыняе). Не, Валянціна, марныя 
высілкі. (Падыйшоў да буфета, дастаў адтуль 
тэлефон, зняў трубку.) Дайце міліцыю... (Чакае, 
пасля да Валянціны.) А ты не спрабавала прыбіць 
дошкі цвікамі?  

ВАЛЯНЦІНА (усміхаецца). Спрабавала. Дзве 
дошкі зламалі папалам. 

ШАМАНАЎ. Вось бачыш. Кажу табе, гэта марныя 
высілкі. (Па тэлефоне.) Дзяжурны?.. Следчы 
Шаманаў... паслухай, там Камароў далёка?.. Дай яму 
трубку... Прывітанне, Федзя... Шаманаў... З чайной... 
Што там у вас? Калі будзе машына?.. 

 
Валянціна бярэцца за веснічкі. 
 
Вось я і тэлефаную: калі яна будзе?.. Калі?.. А 

хутчэй нельга?.. Мне ўсё адно, але калі ехаць, то 
нечага марудзіць, ужо адзінаццатая гадзіна.. Да 
начальніка?.. А што такое?.. Выклікаюць у горад?.. 
Ведаю, атрымаў позву... Так, той самы працэс... Так, 
паслязаўтра. А мне ўсё роўна – хоць сёння, я не 
паеду... Чаго? Там ужо ўсё вырашана, а з мяне 
хопіць... Усё. Я не люблю прыгожых жэстаў... Кажу 
табе: не... Так, можаш сказаць яму, што я 
адмаўляюся... І наогул, я хачу на пенсію... Ага, так 
яму і перадай... Так... А чым ён незадаволены?.. 
Пісталет?.. Так (стукнуў па кабуры), у мяне... А што 
такое?.. Ну і што?.. Я вярнуўся ноччу, калі я мог 
здаць яго?.. Нічога, перажыве... Што?.. Здаць яго 
цяпер?.. Ну, вядома, ахвота мне цяпер цягнуцца... Не 
пайду... Не, я не супраць дысцыпліны, проста мне не 
хочацца туды ісці... Ладна, хай ён супакоіцца, нікога 
забіваць я не збіраюся... (Слухае, пасля.) Якія яшчэ 
чуткі? Так, так... Зразумела. Грамадскасць цікавіцца, 
дзе я начую... Хвалюецца?.. Трывожыцца? Гэта ж 
трэба! У мяне такое ўражанне, што грамадскасць гэта 
хвалюе больш, чым мяне самога... Ну вось што. Я, 
вядома, усцешаны такой увагай, але дзе мне 
начаваць – гэты клопат я папрасіў бы даверыць мне 
асабіста. Як-ніяк сам я ў гэтым разбіраюся больш... 

 
Тут Валянціна апусціла галаву ніжэй. 

(Заўважыў гэта і далей размаўляе, пазіраючы на 

Валянціну.) Я не разумею, у нас міліцыя ці манаскі 
ордэн?.. Паслухай, хопіць на гэтую тэму. Тут побач 
дзяўчына, і я не магу сказаць табе ўсё, што я пра гэта 
думаю.. Дзяўчына?.. Так, цікавая... на мой погляд, 
так... мясцовая... Так, як ні дзіўна... Супакойся, 
стары. Ты ёй за бацьку сыдзеш... Ты маеш рацыю: 
яшчэ зусім зялёная... І наша размова яе бянтэжыць... 
Ну, прывет... Ага, чакаю машыну. (Паставіў тэлефон 
на месца.) 

 
Паўза. Шаманаў прайшоўся па верандзе, 

падыходзіць да парога. Валянціна важдаецца з 
веснічкамі. 

 
(Назірае за ёй зноў, на гэты раз з большай 

цікавасцю.) Валянціна... 
 
Валянціна падняла галаву. Невялікая паўза. 
 
Паслухай... Аказваецца, ты прыгожая 

дзяўчына... 
 
Веснічкі, якія прытрымлівала Валянціна, 

падаюць на зямлю. 
 
Не разумею, як я раней не заўважаў... 
 
Валянціна зноў бярэцца за веснічкі. 
 
Ды кінь ты гэтыя весніцы... (Не адразу.)  Ох, 

якая ты ўпартая. (Спускаецца з ганка.)  Ну што там?.. 
Дапамагчы табе? 

ВАЛЯНЦІНА. Як хочаце... Патрымайце іх. Вось 
так... 

ШАМАНАЎ. Трымаю... (Не адразу.)  Не апускай 
галаву, ты ж не бачыш, што робіш. 

 
Валянціна наладзіла веснічкі, выпрасталася. 

Невялікая паўза. Валянціна – у агародчыку. Шаманаў 
стаіць насупраць яе з другога боку веснічак. 

 
ВАЛЯНЦІНА. Дзякую... З гэтымі весніцамі не 

вельмі проста... Іншы раз лёгка, а сёння нешта не 
атрымліваецца... 

ШАМАНАЎ. Так, сапраўды... Дзіўны сёння 
ранак... Бачу цябе цэлы год і толькі цяпер разглядзеў 
як мае быць. І я мушу табе сказаць... 

ВАЛЯНЦІНА (ціха). Не трэба. 
ШАМАНАЎ. Ты пазбаўляеш мяне слова? Чаму? 
ВАЛЯНЦІНА. Таму што вы з мяне насміхаецеся. 
ШАМАНАЎ. Насміхаюся? Ніколечкі. Я сур’ёзна... 

Ты прыгожая, Валянціна. Што ў гэтым смешнага?.. 
(Не адразу.) Ну вось, ужо і пачырванела.. Не, не, не 
апускай галаву, дай я на цябе палюбуюся. Я даўно не 
бачыў, каб хто-небудзь чырванеў. 

 
Далей – яна хацела выйсці, але ён прычыніў 

веснічкі. 
 
Пачакай... Пачакай, Валянціна... Дзіўная справа. 

Мне здаецца, што бачу цябе ўпершыню, і ў той жа 
час... (Нечакана.) Паслухай!.. Так-так... (Не адразу.) 
Некалі, даўным-даўно ў мяне была каханая... І вось – 
дзіўная справа – ты падобная на яе. (Не адразу.) Да 
чаго б гэта? Га, Валянціна? 

 
Невялікая паўза. 
 
Колькі табе гадоў?.. Семнаццаць?.. 

Васемнаццаць? 
ВАЛЯНЦІНА. Так. 



 45 

ШАМАНАЎ. А чаму ты не ў горадзе?.. Твае 
равеснікі, здаецца, ужо ўсе там. 

ВАЛЯНЦІНА. Так, многія з’ехалі... 
ШАМАНАЎ. А ты? Чаму засталася ты? 
ВАЛЯНЦІНА. Засталася... А хіба ўсім трэба 

з’язджаць? 
ШАМАНАЎ. Не, зусім не... Але калі ты засталася, 

значыць, у цябе для гэтага ёсць прычыны. 
ВАЛЯНЦІНА. Значыць, ёсць. 
ШАМАНАЎ. А ў чым справа?.. Я чуў, бацька не 

пускае цябе. Гэта праўда?.. Альбо – што цябе трымае? 
ВАЛЯНЦІНА. Вам нецікава... 
ШАМАНАЎ. І ўсё-ткі, у чым справа?.. (Не адразу.) 

Што з табой?.. Ну-ну, калі гэта тайна, я не пытаюся... 
Гэта тайна? 

 
Невялікая паўза. 
 
Валянціна, ты цудоўная дзяўчына. Усё на тваім 

твары – усе твае таямніцы. Ты не з’ехала, бо ты 
закахалася... Хібе не так?.. А ў каго, цікава?.. Не 
скажаш?.. Ну вядома! (Любуецца ёю, пасля 
ўсміхаецца.) Зірнула б ты на сябе збоку... (Не адразу.) 
Ах, Валянціна, Валянціна, маркотна мне глядзець на 
цябе. Маркотна, бо мяне ўжо ніколі не пакахае такая 
дзяўчына, як ты. 

ВАЛЯНЦІНА (у яе вырываецца тое, што яна 
магла б сказаць яму ў любое імгненне.) Няпраўда! 

ШАМАНАЎ. Што няпраўда? (З цікавасцю.) Хто ж, 
цікава, можа на мяне паквапіцца?.. Нешта я не бачу 
ахвотнікаў... Мо ты ведаеш каго? 

ВАЛЯНЦІНА (ціха). Усе ведаюць... Акрамя вас. 
ШАМАНАЎ. Вось як? 
ВАЛЯНЦІНА. Вы тут адзін такі: нічога не 

бачыце... (Нечакана гучна, адчайна.) Вы сляпы! 
Сляпы – ясна вам? 

Невялікая паўза.  
 
ШАМАНАЎ (зусім не чакаў гэтага прызнання і 

відочна ім заклапочаны; са здзіўленнем). Ты гэта 
сур’ёзна?.. (Не адразу, разгублена.) Ты ўпэўнена, 
што... (Спыняецца.) 

ВАЛЯНЦІНА (з напружаннем, з усёй сілы 
намагаецца ўсміхнуцца). Сляпы... Але ж вы не глухі, 
праўда? 

ШАМАНАЎ (не адразу). Ды не, Валянціна, не 
можа гэтага быць... (Засмяяўся.) Ну вось яшчэ! 
Знайшла аб’ект для ўвагі. Шчыра кажучы, нічога 
горшага ты не магла прыдумаць... (Адчыніў веснічкі, 
зрабіў крок і... пагладзіў яе па галаве.) Ты слаўная 
дзяўчына, ты цуд, але тое, што ты цяпер сказала, гэта 
выкінь з галавы. Гэта сапраўднае вар’яцтва. 
Забудзься і ніколі не згадвай... І наогул: ты нічога не 
казала, а я нічога не чуў... Вось так. 

ВАЛЯНЦІНА (ціха, з цяжкасцю). Я ніколі не 
сказала б. Вы самі пачалі. 

ШАМАНАЎ (даволі суха). Я пажартаваў. 
 
Валянціна адступаецца, пасля хутка выходзіць з 

агародчыка. 
 
Пачакай... (Ідзе следам за ёй.) Валянціна! 
 
Яна знікае, пакідаючы за сабой адчыненыя 

веснічкі свайго дома. 
 
(Пастаяў-пастаяў, а пасля падняўся не веранду 

і сеў на крэсла. Нейкі час сядзіць, выцягнуўшы ногі і 
задраўшы галаву.) Ну вось... Толькі гэтага мне і не 
хапала. 

 
Кашкіна і Пашка з’яўляюцца адначасова, яна з 

левага боку, ён – з правага. Суткнуўшыся з Кашкінай 

ля агародчыка, Пашка спыняецца, рэзка 
паварочваецца і ідзе назад. Кашкіна на гэты раз 
абыходзіць агародчык, падымаецца на веранду. 

 
КАШКІНА. Дзе ж твая машына?.. (Іранізуе.) 

Бедненькі, сядзіш тут наадзіноце, сумуеш, і 
развесяліць цябе няма каму. Усе некуды 
паразбягаліся... 

 
Шаманаў зірнуў на яе змрочна. 
 
(Іншым тонам.) Наша акно насупраць, так што 

выбачай... 
ШАМАНАЎ. Колькі заўгодна. Тым больш: зіркаць 

у акно – у гэтым увесь ваш занятак. 
КАШКІНА. Дапусцім, не ўвесь. Але калі ёсць на 

што паглядзець... А паглядзець было на што. 
ШАМАНАЎ. Што ж, значыць, недарэмна вы 

сёння прыйшлі на працу. 
КАШКІНА. Супакойся, ніхто гэтага не бачыў, 

акрамя мяне. Я адна назірала. 
ШАМАНАЎ. Ну?.. Спадзяюся, табе было добра 

бачна? 
КАШКІНА. Выдатна. Вось толькі не чула нічога... 
ШАМАНАЎ. А што цябе цікавіць? Я ахвотна 

раскажу. 
КАШКІНА. Як гэта вы раптам... разгаварыліся? 
ШАМАНАЎ (насмешліва). Ды так, зусім проста. Я 

зрабіў ёй камплімент, яна... Вось так, слова за слова, 
непрыкметна. Сёе-тое высветлілася... 

КАШКІНА. А раней ты гэтага не заўважаў? 
ШАМАНАЎ (не адразу). А што раней заўважала 

ты? 
КАШКІНА (не адразу). Ну высветлілася, а далей? 

Як табе гэта спадабалася? 
ШАМАНАЎ. Мне?... (Па-ранейшаму насмешліва). 

А што мне? Яна мяне заінтрыгавала. Ага, а як ты 

думаеш? Яна мілая дзяўчына – хіба не праўда? І я 
шкадую, што не заўважаў гэтага раней... Вось так. 
Раней не заўважаў, затое сёння... Як бы табе 
сказаць... Яна з’явілася нечакана, як праменьчык 
святла з-за хмары. Падабаецца табе такое 
параўнанне? 

КАШКІНА. Нядрэнна. 
ШАМАНАЎ. Акрамя таго, яна нагадвае мне маё 

першае каханне – не верыш?.. Гэта зусім сур’ёзна... А 
ў дадатак да ўсяго – аказваецца, яна ўжо закаханая ў 
мяне... Ну што? Як, па-твойму, усё гэта называецца? 

КАШКІНА. Я не разумею, над кім ты зараз 
здзекуешся? 

ШАМАНАЎ (тым жа тонам). Лёс – іншым словам 
усё гэта і не назавеш. Лёс. І ён кажа мне: рызыкуй, 
стары, у цябе яшчэ не ўсё страчана. Вось табе, 
гаворыць ён, той самы выпадак – лаві, іншага ўжо не 
будзе...  (Памаўчаў.) Ага. Вось так. 

КАШКІНА. І што далей? 
ШАМАНАЎ. Далей?.. Вядомая рэч. Я дзякую лёсу, 

плюю на забабоны, хапаю дзяўчыну і – прывітанне. Я 
пачынаю новае жыццё. Цябе гэта задавальняе? 

КАШКІНА. А цябе? 
ШАМАНАЎ (іншым тонам, раззлавана). Зіна. У 

цябе палітыка такая ці ты сапраўды дурніца?.. Ну на 
самай справе! Мы з табой знаемся, здаецца мне, ужо 
тышчу гадоў, а ты мяне зусім не разумееш – ну зусім! 
(Распаляецца.) Ды не, ты перакручваеш кожнае маё 
слова, кожны гук, кожную літару! Пачну я за здароўе, 
ты адразу ж пачнеш за супакой, заікнуся я пра Фаму, 
ты абавязкова перавернеш усё на Ярому. Д’ябал 
ведае што! Ну скажы, зрабі ласку, ну чаго ты сюды 
прыбегла? Чаго? Што такое ты тут убачыла? 
(Ускочыў.) Ну на самай справе! Ну адкуль у цябе 
бяруцца гэтыя дзікія думкі, гэтыя бязглуздыя 
падазрэнні? Ну скажы, што, што можа быць у мяне з 
гэтай дзяўчынкай? Ну? Чым, хай возьме мяне д’ябал, 

я падобны на закаханага? Ну чым, я ў цябе пытаюся! 
Хоць чым-небудзь я падобны на яго?.. (Перадыхнуў.) 
Божа мой... Што за вар’яцкая раніца! Што з вамі 
сёння? Што вам ад мяне патрэбна?.. Я ні-чо-га не 
хачу. Абсалютна нічога. Адзінае маё жаданне – гэта 
каб мяне пакінулі ў спакоі. Усе! І ты таксама. Ты – 
найперш!.. І наогул, чаго ты мяне тэрарызуеш, хто 
даў табе права? Я не жадаю больш гэтага цярпець, не  
жа-да-ю, ясна табе? 

КАШІНА. Ясна... Але чаму ты так нервуешся? 
ШАМАНАЎ. Сыдзі, Зіна. 
КАШКІНА. Што з табой?.. Ты змяніўся з твару... 

Ты не захварэў? 
ШАМАНАЎ. Сы-дзі... Я хачу, каб мяне пакінулі ў 

спакоі. Неадкладна. З гэтай самай хвіліны. 
КАШКІНА. Добра, я пайду, але... 
ШАМАНАЎ (перабівае). Сыдзі. (Раптоўна згас, 

апусціўся на крэсла. Нягучна, зусім абыякавым 
голасам.) Сыдзі, я прашу цябе. 

 
Кашкіна адыходзіць з недаўменнем і крыўдай. 

Паўза, падчас якой Кашкіна заходзіць на двор, 
паказваецца на лесвіцы і знікае на сваім мезаніне. 
З’яўляецца Пашка. Падымаецца на веранду, нейкі 
час моўчкі стаіць перад Шаманавым. 

 
Ну?.. Што скажаш? 
ПАШКА. Размова ў нас ужо была.. Мо ты не 

зразумеў мяне?.. Пра Валянціну, зразумеў ты ці не? 
ШАМАНАЎ. Пакуль не. Яшчэ не зразумеў. 
ПАШКА. Перастань, не прытварайся... Цішком 

да яе падбіраешся, па-інтэлігентнаму?.. А я табе 
адкрыта кажу, да таго ж апошні раз кажу: убачу цябе 
з ёй – абаім не паздаровіцца... Дрэнна будзе. Кажу 
табе праўду. (Маўчыць.) 

ШАМАНАЎ. Усё?.. А цяпер ідзі... (Не адразу.) Ідзі, 
ідзі. Пагуляй, астудзі галаву... (Невялікая паўза.) 
Папярэджваю цябе, сёння ў мяне паскудны настрой. 

ПАШКА. Ты гэта кінь. Я табе сур’ёзна кажу: 
апошні раз папярэджваю. А там!.. (Глуха.) Заб’ю, 
зразумеў? 

ШАМАНАЎ (усміхнуўся). Заб’еш? 
ПАШКА. Заб’ю. І не пагляджу, хто ты ёсць і шо 

там у цябе на рамяні начэплена. Заб’ю. 
ШАМАНАЎ. Ды няўжо?.. 
ПАШКА. Думаеш, пушкі тваёй пасаромеюся? 
ШАМАНАЎ. Заб’еш? 
ПАШКА. Напляваць мне на тваю пушку. 
ШАМАНАЎ (не адразу). А што пушка?.. Вось яна. 

(Адчапіў кабуру з пісталетам, дастаў пісталет, 
паклаў яго на стол і адсунуў ад сябе, бліжэй да 
Пашкі.) Заб’еш? 

 
Пашка ўсміхнуўся, узяў пісталет, агледзеў яго, 

дастаў абойму, уставіў назад.  
 
Што? Усё ў парадку? 
 
Пашка падкінуў пісталет на руцэ. 
 
А страляць хоць умееш? 
 
Пашка ўсміхнуўся. 
 
А то яшчэ не заб’еш – толькі напалохаеш, чаго 

добрага, пакалечыш... Ці заб’еш? 
ПАШКА. Вазьмі. Трэба будзе, абыдуся і без яго. 

(Падае пісталет Шаманаву, але той яго не прымае. 
Пісталет застаецца ў Пашкі.) 

ШАМАНАЎ. Навошта ж без яго?.. Якім чынам? 
Паленам, ці што? Альбо сякерай?.. Не, мой мілы, 
паленам – гэта вульгарна, паленам я не згодзен... У 

цябе ў руках неблагая машына. Старэнькая, праўда, 
аднак... Мо паспрабуеш? 

ПАШКА. Кінь, следчы. Канчай. Мне не да 
жартаў, улічы гэта. 

ШАМАНАЎ. Мне таксама не да жартаў.  
ПАШКА. Трымай. (Зноў падае Шаманаву 

пісталет.) Я цябе папярэдзіў, ты мяне зразумеў. 
Разыдземся па-добраму... Чуеш? (Глуха.) Шуруй па 
гарышчах. Ведай сваё месца. І ўлічы, гэтая размова 
апошняя. Калі ўбачу... 

ШАМАНАЎ (перабівае). Ты ўбачыш... Сёння ж 
убачыш. 

ПАШКА. Кінь. 
ШАМАНАЎ. Мы сустракаемся тут. У дзесяць 

вечара... Мы з ёй даўно сустракаемся. Ты спазніўся. 
ПАШКА. Заткніся...  
ШАМАНАЎ. Ты дарэмна стараешся. Ты не 

патрэбны ёй. 
ПАШКА (крычыць). Табе кажуць, заткніся! 
ШАМАНАЎ. Ты ёй не патрэбны. 
 
Пашка адступаецца ад Шаманава, сціскае ў 

руцэ пісталет. 
 
Яна кахае мяне... Табе не бачыць яе... Ідыёт, як 

ты гэтага не разумееш... Табе ніколі не бачыць яе... 
(Учапіўся рукамі за падлакотнікі крэсла, істэрычна  
крычыць.) Страляй! 

 
Пашка націскае на сабачку – выразна чуваць 

стук байка. Асечка. На твары ў Шаманава жах, 
пасля недаўменне. Пашка выпускае з рук пісталет. 

 
(Ачуньвае, але расціснуць пальцы, якімі некалькі 

секунд таму ён схапіўся за падлакотнікі, яму 
ўдаецца не адразу. Але вось ён авалодаў рукамі. 
Далонню правёў па ілбе і па вачах.) Падымі пісталет. 

Пашка падымае пісталет 
 
Пакладзі на стол. 
 
Пашка паклаў пісталет на стол. 
 
Сыдзі. 
 
Пашка крыху хістаецца, як п’яны, спускаецца з 

веранды. Ён адыходзіць. Шаманаў хоча ўстаць, але 
не можа. Ногі не трымаюць яго. 

Праз імгненне з’яўляецца Ерамееў. Нешта 
мармыча і вохкае, пасля сядае на ніжнюю прыступку 
ганка. 

 
ЕРАМЕЕЎ. Ох-хо-хо... 
ШАМАНАЎ. Што, дзед? Як твае справы? 
ЕРАМЕЕЎ. Справы, ядроная бабулька. Чалавеку 

не вераць, паперкам вераць. 
 
Шум машыны, якая пад’язджае. 
 
Працаваў, сорак гадоў працаваў... 
ШАМАНАЎ (устае). Спачуваю табе, дзед. 

Дапамагчы нічым не магу. (Хавае пісталет.) 
 
Гук машыннага тормаза, мужчынскі голас: “Ну 

што, паехалі?” 
 
Зараз паедзем! (Бярэ са стала салфетку, дастае 

ручку, хутка піша і складвае салфетку чатыры 
разы.) Дзед, у мяне да цябе просьба. Зрабі ласку, 
перадай гэтую паперу Валянціне. Ведаеш Валянціну? 

 
Ерамееў ківае. Шаманаў аддае запіску. 

З’яўляецца Кашкіна. Пачула голас Шаманава і 
спыняецца на парозе. 

Аддасі ёй. Толькі адразу, як яна прыйдзе. 
Дамовіліся? 

 
Ерамееў ківае. 
 
Ды глядзі, каму-небудзь іншаму не аддай. 
ЕРАМЕЕЎ. Добра, добра. 
ШАМАНАЎ(сабе). Ну вось... (Да Ерамеева.) 

Дзякуй, дзед. (Шпарка сыходзіць з парога, знікае.) 
 
Шум машыны, якая ад’язджае. Кашкіна 

спускаецца ўніз. 
 
КАШКІНА (пахадзіла перад Ерамеевым, пачынае 

з ім гаворку). Ну і як? Што ў вас новенькага?.. Былі ў 
райсабесе?.. Што там сказалі? Дадуць вам пенсію? 

 
Ерамееў круціць галавой. 
 
А чаму? 
ЕРАМЕЕЎ. Ох-хо, паперы трэба. Ты пісьменная, 

сама, аднак, ведаеш... (Ажыўлна.) З горада 
прыехала? 

КАШКІНА. Я?.. Ага, з горада... 
ЕРАМЕЕЎ (з надзеяй). Карасёва ведаеш?.. 

Начальнікам партыі працаваў... Не ведаеш? 
 
Кашкіна паціснула плячыма. 
 
Эдэльмана ведаеш? 
 
Кашкіна круціць галавой. 
 
Быкава, аднак, таксама не ведаеш... 
КАШКІНА. Не, не ведаю. Горад жа вялікі. 
ЕРАМЕЕЎ. Дзе знойдзеш? Як знойдзеш?  

КАШКІНА. Але чаму? Калі яны там, калі не 
раз’ехаліся... 

ЕРАМЕЕЎ (махнуў рукой). Тут не знойдзеш, там 
зусім не знойдзеш. 

КАШКІНА. Дарэмна вы так. Вы не спяшайцеся, 
не падайце духам раней часу... Што гэта ў вас? 
(Паказвае на запіску, якую Ерамееў трымае ў руках.) 

ЕРАМЕЕЎ. Га? Папера. Дзяўчына прыйдзе, 
аддаць трэба. Хлопец прасіў. 

КАШКІНА (не адразу). А ўсё-такі вы не губляйце 
надзеі. Я пра пенсію кажу... Я тут з адной жанчынай 
размаўляла. Вам трэба зайсці да яе... Яна вас 
пракансультуе і... Увогуле, вы зайдзіце да яе. 

ЕРАМЕЕЎ. Дзе працуе? 
КАШКІНА. Пойдзеце па гэтай вуліцы, спытаеце, 

дзе раённы аддзел аховы здароўя, вам пакажуць. А 
там спытаеце Розу Мацвееўну... Яна чакае вас. 

ЕРАМЕЕЎ (замітусіўся). Аддзел аховы здароўя, 
кажаш? Чакае, кажаш? 

КАШКІНА. Так, але як вам быць? Вам жа трэба 
паперу перадаць... Трэба? 

ЕРАМЕЕЎ. Ага, трэба, трэба. 
КАШКІНА. Ну вось. І да Розы Мацвееўны трэба. 

Таксама цяпер... Што ж рабіць? 
ЕРАМЕЕЎ (засмучана). Што ж рабіць? 
КАШКІНА. Вось задача... Што ж прыдумаць? 
ЕРАМЕЕЎ. Што ж прыдумаць?.. 
КАШКІНА. Добра! Ідзіце, так і быць. А паперу 

давайце сюды. Я перадам. 
ЕРАМЕЕЎ (вельмі задаволены). Дзякую, дзякую... 

(Аддае Кашкінай запіску.) 
КАШКІНА. А каму перадаць? 
ЕРАМЕЕЎ. Валянціну ведаеш? 
КАШКІНА. Ну а як жа... 
ЕРАМЕЕЎ. Яна прыйдзе, ёй аддай. 
КАШКІНА. Ну-ну, добра. 
ЕПАМЕЕЎ (пайшоў, спыніўся). Роза, кажаш? 

КАШКІНА. Роза Мацвееўна, не забудзьцеся. 
ЕРАМЕЕЎ (зноў прыпыніўся). Паперу Валянціне 

аддай. Іншаму не аддай. 
КАШКІНА. Добра, добра. 
 
Ерамееў выходзіць. 
(Падыходзіць да буфета, дастае тэлефон, 

здымае трубку.) Дайце аддзел аховы здароўя... 
(Чакае, пасля.) Роза, ты?... Прывітанне... Роза, у мяне 
да цябе просьба. Зараз да цябе прыйдзе адзін 
стары... Эвенк, вельмі стары. Ён наконт пенсіі. Не 
здзіўляйся. Яму трэба дапамагчы, калі можна... Ну я 
не ведаю. Ты сама падумай. Мо санаторый, мо дом 
састарэлых... Ва ўсякім выпадку выслухай яго, парай 
што-небудзь, паспачувай... Ага, трэба... Згодна?.. Ну 
пакуль. (Схавала тэлефон, падыйшла да століка, 
села, на імгненне задумалася, пасля рашуча 
разгарнула запіску, апошнія словы якой прачытала 
голасна.) “...тут... а дзесятай вечара...” (Няспешна 
складвае запіску.) 

З’яўляецца Харошых 
ХАРОШЫХ. Госпадзі... Сорам і ганьба. (Да 

Кашкінай.) Бачыла, напэўна... Счапіліся ўсё ж, 
разбойнікі. Чула маё сэрца. (Зайшла ў чайную, 
з’явілася ў буфеце.) Відаць, двум мядзведзям у адной 
бярлозе не месца... (Не адразу.) А ты чаму не на 
працы? Зінаіда?.. Ці мо ты не чуеш? 

КАШКІНА. Што вам, Ганна Васільеўна? 
ХАРОШЫХ. А дзе Валянціна?.. (Гучна.) 

Валянціна!.. Дзе яна?.. Буфет насцеж, каса адчынена, 
а яна што думае?... Даўно тут сядзіш? Не бачыла яе? 

КАШКІНА. Не, Ганна Васільеўна. 
ХАРОШЫХ. Ніколі без дазволу не адыходзіла. 

Што гэта з ёю? (Гучна.) Валянціна!  
 
             Заслона 

ДЗЕЯ ДРУГАЯ 
 
Вечар 
 
Канец таго ж дня. Ад дома і ад агародчыка – 

доўгія вечаровыя цені. Сонца набліжаецца да заходу. 
З памяшкання чайной час ад часу чуецца віск 
нажоўкі, стук малтіка – там ідзе праца. Валянціна 
стаіць на верандзе перад агародчыкам. Харошых у 
буфеце. Яна шчоўкае лічыльнікамі, нешта запісвае. 

 
ГОЛАС ДЗЕРГАЧОВА (ён спявае). 
Гэта было даўно, 
Год пятнаццаць таму. 
Вёз дзяўчыну я тройкай паштовай... 
ХАРОШЫХ. На тваім месцы, Валянціна, я даўно 

з’ехала б адсюль. Чуеш?.. Цэлы месяц маўчком, не 
надакучыла табе? (Не адразу.) Ну сапраўды! Сёстры 
твае вывучыліся, па іркуцках жывуць ды па 
краснаярсках, а ты чым горшая? Ты ж, відаць, і ў 
горадзе ні разу не была. І гэта ў твае гады... Павел 
вунь расказвае: у горадзе і працаваць можна, і 
вучыцца – усе ўмовы. Яму вунь і кватэру абяцаюць, 
нягледзячы, што халасты... (Памаўчала.) Бацьку 
твайго магу зразумець. Яго гаспадарка не пускае. І 
грошы леспрамгасаўскія. (Шматзначна.) Цябе не 
разумею. (Раптам запальчыва.)  Паслухай! Дакуль 
гэта будзе працягвацца? Думаеш, заступіўся ён за 
цябе, дык гэта нешта значыць?.. Нічога не значыць! 
Так проста, для парадку і зусім не дзеля цябе. Не 
заўважаў ён цябе і не заўважае. Скажы, не так? 

ВАЛЯНЦІНА. Так, цёця Аня, так. 
ХАРОШЫХ. У яго жонка ў горадзе! Ведаеш пра 

гэта?.. А Зінаіда? Альбо ты не бачыш? 
ВАЛЯНЦІНА. Бачу, цёця Аня. 
ХАРОШЫХ. Дык з-за каго ты перажываеш – 

падумай! Не сорамна? 

ВАЛЯНЦІНА. Не... Не сорамна... Я нікому не 
навязваюся. А за каго перажываю – гэта мая 
справа... І вы не забароніце мне. Не тое, што вы, а 
калі хочаце ведаць, нават ён сам не можа забараніць 
мне. Гэта мая справа. 

 
Харошых энергічна разводзіць рукамі, выказвае 

такім чынам сваё вялікае здзіўленне і адчай што-
небудзь даказаць. Абедзьве нейкі час маўчаць. 

 
ХАРОШЫХ (не гучна, прымірэнча, з горыччу). 

Што мне рабіць з Паўлам? Як быць?.. Упарты ён. І 
дурны стаў... Упартым ён заўсёды быў. Я маці яму, 
але выхадкі ў яго не мае... Бывала, што ўбачыць, ну 
прапала. Хоць памры, а давай. Гадоў да дзесяці, 
пакуль я адна была, песціла яго. (Уздыхнула.) Пасля 
мінулася яму лафа. (Не адразу.) Не дасць ён нам 
спакою... Чуеш, Валянціна? Не адстане ён ад цябе. 

 
Невялікая паўза. Мячэткін з’яўляецца з левага 

боку, абыходзіць агародчык, падыходзіць да буфета. 
 
Што рабіць – не ведаю. Здаецца, сама ўзяла б ды 

ўцякла, куды вочы глядзяць. 
МЯЧЭТКІН. Чаму, Ганна Васільеўна? Я 

выбачаюся, што ўмешваюся, але хіба вам дрэнна 
жывецца тут?  

ХАРОШЫХ. А што добрага, га? Якое тут 
жыццё?.. Ну нам, старым, яшчэ хай сабе, а для 
моладзі? Куды ні павярніся – тайга ў любы бок на 
сотні вёрст. Іншы раз як падумаеш – душна 
становіцца... Глядзіце, Ілля на што ўжо таежны 
жыхар, і то не вытрымлівае... 

МЯЧЭТКІН. Неразумна вы, між іншым, 
разважаеце... Дзве катлеты, дзве сыраквашы і чай... 
Неразумна і галоўнае – няправільна. І ўсе вашы беды, 

між іншым, заключаюцца ў тым, што вы не 
выпісваеце ніводнай газеты. 

ХАРОШЫХ. Сапраўды. 
МЯЧЭТКІН. А то вы ведалі б, што міне некалькі 

гадоў, і праз нас пройдзе чыгунка. 
ХАРОШЫХ. Абслужы яго, Валянціна. (Гучна.) 

Валянціна! 
 
Валянціна паварочваецца.  
 
Прачнулася? Дай яму катлеты. (Валянціна ідзе ў 

чайную. Як бы сама сабе.) Як у ваду апушчаная. 
МЯЧЭТКІН. Што з ёю? 
ХАРОШЫХ. А я ведаю? (Усміхаецца.) Таксама, 

відаць, газет не выпісвае. 
 
З чойной выходзяць Дзергачоў і Ерамееў. 

Дзергачоў нясе драбінкі, Ерамееў некалькі брускоў. 
Усё гэта яны складваюць у кутку на верандзе. 

 
ДЗЕРГАЧОЎ. Адпачнем, Ілля. (Сядае на 

прыступку ганка.) 
 
Ерамееў сядае побач. Валянціна з’яўляецца, 

падае Мячэткіну катлеты. Той бярэцца за ежу. 
Валянціна ідзе ў чайную. Кашкіна выйшла на 
балкончык і адразу ж знікла. 

 
МЯЧЭТКІН (жуе, звяртаецца да Ерамеева). Я 

чуў, ты пра пенсію клапоцішся? 
ЕРАМЕЕЎ (махае рукамі). Назад сыду, у тайгу 

сыду. 
МЯЧЭТКІН (звяртаецца да астатніх). Вось 

сябар. Па пенсію прыйшоў. Без дакументаў. 
ХАРОШЫХ. Ну і што? Працаваў жа чалавек. Калі 

ён не ведаў пра гэтыя паперы, хіба ён вінаваты? 

МЯЧЭТКІН. А хто ж вінаваты? Жыў, разумееце, 
бесклапотна, як пташка божая, га?.. Ну вось, а цяпер 
май ласку разлічыцца за ўласную легкадумнасць. 
(Жуе.) У цябе дзеці ёсць? 

ХАРОШЫХ. Дачка ў яго. Ды што толку? Паехала 
– і як у ваду булькнула. 

МЯЧЭТКІН. Во народзец. А раней у іх яшчэ горш 
было. Раней яны старых наогул кідалі. Самі на новае 
месца, разумееце, а старых не бяруць. Харчу ім 
пакінуць на дзень, на два, а самі ходу. (Да Ерамеева.) 
Быў такі звычай. 

ХАРОШЫХ. Ты звычаямі яго не папікай, лепей 
скажы, што яму рабіць. (Насмешліва.) Ты ў нас 
чалавек аўтарытэтны, усё маеш, законы ведаеш – 
вось і давай. 

МЯЧЭТКІН (не заўважае кпінаў, напышліва). Хм. 
Што ж... Магу даць яму добрую параду. 

ХАРОШЫХ. Ну? 
МЯЧЭТКІН. Хай падае ў суд.  
ЕРАМЕЕЎ (спалохана). Чаму ў суд? 
МЯЧЭТКІН. На дачку сваю, на аліменты. 

Знойдуць тваю дачку, будзеш з ёю судзіцца. 
ЕРАМЕЕЎ. Нашто суд? Чаму дачка? Не, не! Не 

трэба! 
МЯЧЭТКІН (да ўсіх). Спалохаўся. Вось сябар. (Да 

Ерамеева.) Чаго спалохаўся.  Судзіць будуць завочна, 
да таго ж на тваю карысць. І акрамя таго... 

ЕРАМЕЕЎ (перабівае). Не, не! Назад сыходжу, у 
тайгу сыходжу. 

ХАРОШЫХ. Не, Ілля, ты паслухай. (Пра 
Мячэткіна.) Дурань дурнем, а праўду кажа.  

МЯЧЭТКІН (пакрыўдзіўся). Ганна Васільеўна! Вы 
забываецеся. 

ХАРОШЫХ (да Ерамеева). Ты зразумей, дачку 
тваю знойдуць. 

ЕРАМЕЕЎ (паддаецца). Знойдуць, кажаш? 

ХАРОШЫХ. У тым і сэнс. Дапамагаць яна 
павінна табе. А калі не захоча, ну тады яе судом 
прымусяць. 

ЕРАМЕЕЎ (круціць галавой). Не, не! У тайгу 
пайду. 

ДЗЕРГАЧОЎ. Ну і правільна. Навучаць яны цябе: 
з уласнай дачкой судзіцца. А ты не слухай. Ты век не 
судзіўся, і не твая гэта справа. 

 
Кашкіна з’яўляецца на сваім балкончыку. 
 
Твая справа вольная. Закон – тайга, пракурор – 

мядзведзь. Збірайся, брат, дадому. 
ЕРАМЕЕЎ (заківаў). Дадому, дадому. 
ДЗЕРГАЧОЎ. І вось, Ілля, я з табой пайду. 
 
Харошых насцярожылася. 
 
ЕРАМЕЕЎ. Ты пойдзеш? 
ДЗЕРГАЧОЎ. А што? Ці мо ты не возьмеш? 
МЯЧЭТКІН (з асуджэннем). Вось сябры, вось, 

разумееце. (Устае.)  
ДЗЕРГАЧОЎ (да Ерамеева). Забыўся, як разам 

промыслам займаліся? 
ЕРАМЕЕЎ. Даўно, аднак, было... Да вайны, 

аднак. 
ДЗЕРГАЧОЎ. А ты не бойся. Ад цябе я не 

адстану. Ужо ж як-небудзь. (Устае, ідзе ў чайную.) 
 
Ерамееў ідзе за Дзергачовым. Мячэткін 

намерваецца прайсці праз агародчык, падыходзіць да 
веснічак, але ў гэты момант яго кліча Кашкіна. 

 
КАШКІНА. Інакенцій Сцяпаныч! 
МЯЧЭТКІН. Га?.. (Паварочваецца.) 
КАШКІНА. Колькі часу? 
МЯЧЭТКІН. Э-э... Дваццаць хвілін дзевятага. 

КАШКІНА. Дзякую. (Паварочваецца, каб пайсці.) 
МЯЧЭТКІН. Зінаіда Паўлаўна! Выбачайце, ёсць 

адна размова. 
КАШКІНА. Слухаю! 
МЯЧЭТКІН. Не, не! Размова сур’ёзная, пытанне 

двухбаковавострае. Я павінен пагаварыць з вамі як 
член мясцкама. 

 
Дзергачоў выходзіць з чайной з нажоўкай у 

руках. Узяў брусок, пачаў пілаваць. 
 
КАШКІНА. Дык што? Мне да вас спусціцца альбо 

вы да мяне падымайцеся? 
МЯЧЭТКІН. Вам – як можна? Я падымуся. 

(Кіруецца на двор, пасля па лесвіцы наверх.) 
ХАРОШЫХ. Ты нашто старога дражніш? Які ты 

хадок? Якое такое паляванне? 
ДЗЕРГАЧОЎ. Мая справа. У цябе не пытаюся. 
ХАРОШЫХ. Звар’яцеў? Тут мучышся, а там... 
ДЗЕРГАЧОЎ (перабівае). Лепей, чым тут. Пайду – 

і ўсё тут. І давай без шуму. Хопіць. 
 
Мячэткін падняўся да Кашкінай, яна 

прапанавала сесці на балкончыку. 
 
ХАРОШЫХ (насмешліва). Будзеце собаляў 

страляць – прыхавай і на маю долю, не забудзься... 
(Без насмешкі.) Забудзешся?.. А было ж некалі – 
дарыў. 

ДЗЕРГАЧОЎ. Было ды сплыло. (Ідзе ў чайную.) 
 
Харошых выцірае вочы хустачкай. З чайной 

чуваць стук – Дзергачоў працуе. 
 
КАШКІНА (уся ў сабе). Я вас слухаю. 

МЯЧЭТКІН. Ці бачыце, Зінаіда Паўлаўна... 
Пытанне, з аднаго боку, вузка асабістае, а з другога, 
павінен вам сказаць... 

КАШКІНА. Пра што гэта вы? Гаварыце шчыра. 
МЯЧЭТКІН. Зразумейце мяне правільна. Асабіста 

я супраць вас і супраць таварыша Шаманава нічога 
не маю. 

КАШКІНА (няўважліва). Ага... Зразумела... Ну і 
што? 

 
Харошых выходзіць з буфета ў чайную. 
 
МЯЧЭТКІН. Усё было б так, але ж сігналы, 

Зінаіда Паўлаўна. Сігналы паступаюць. Трэба ж неяк 
рэагаваць... (Пляснуў сябе па шчацэ – забіў камара.) 
Што рабіць будзем? 

КАШКІНА (сабе). Што рабіць?.. Што рабіць?.. (Да 
Мячэткіна.) Вы гарэлку п’яце? Давайце вып’ем 
гарэлкі. 

МЯЧЭТКІН. Га? 
КАШКІНА. Хочаце выпіць? 
МЯЧЭТКІН. З вамі? (Аслупянеў ад нечаканай 

мажлівасці.) Калі вы не жартуеце... 
КАШКІНА. У вас грошы ёсць? 
МЯЧЭТКІН. Ё-о-осць... 
КАШКІНА. Дык у чым справа? Жміце ўніз, нясіце 

бутэльку. Пасля разлічымся... Што такое? Мо не 
п’яце? 

МЯЧЭТКІН. Не-е, я ўжываю... У асобных 
выпадках... 

КАШКІНА. Тады чаго ж вы стаіце? 
 
Мячэткін рушыў, але ў супрацьлеглы ад лесвіцы 

бок.  
 
Куды вы?.. Што з вамі? Вы часам не алкаголік? 
МЯЧЭТКІН. Ні ў якім выпадку. 

КАШКІНА. Дык што ж з вамі сталася? 
МЯЧЭТКІН. Нічога, Зінаіда Паўлаўна! Пабег па 

гарэлку. 
КАШКІНА. Пачакайце... Нешта мне расхацелася 

піць. 
МЯЧЭТКІН (не адразу, драматычным тонам). 

Усё ясна. Гэта быў імгненны капрыз, я так і ведаў. 
КАШКІНА. Што-о? 
МЯЧЭТКІН.  А мо... усё ж збегаць? 
КАШКІНА. Не, не трэба. 
МЯЧЭТКІН. Зінаіда Паўлаўна! Зразумейце мяне 

правільна. Я не легкадумна, я, Зінаіда Паўлаўна, 
сур’ёзна... Я магу ажаніцца. 

КАШКІНА. Што-што-што? (Махае рукамі – 
адганяе камараоў.) 

МЯЧЭТКІН (панікла). Ажанюся... 
 
Кашкіна засмяялася. 
 
Зінаіда Паўлаўна... Вы забываецеся... 
КАШКІНА (праз смех). Інакенцій Сцяпаныч, 

золатка... Ну хіба магла я спадзявацца, што сёння 
хто-небудзь так насмешыць мяне? 

МЯЧЭТКІН. Вось, значыць, як? Значыць, вы 
мяне разыгралі? Я да вас з усёй душой, а вы да мяне, 
выбачайце? 

КАШКІНА. Ды не, проста мы адно аднаго не 
зразумелі... Дзякуй вам за вашу прапанову, але... 
Пераконваю вас, вы дарэмна пакрыўдзіліся. Ну 
падумайце, ці магу я быць вашай нявестай? 

МЯЧЭТКІН (не ўпэўнена). А што, Зінаіда 
Паўлаўна? 

КАШКІНА. Ну што вы? Вы такі прынцыповы, 
такі станоўчы, а я?.. Успомніце, чаго вы сюды 
прыйшлі. Успомнілі?.. Скажыце, вы былі жанатым? 

МЯЧЭТКІН. Ні разу. 

КАШКІНА. А я і замужам пабывала. Бачыце... 
Не, Інакенцій Сцяпаныч, я вам не пара. Вам трэба 
шукаць нявесту, вартую вас. Вартую, вы разумееце?.. 
Што ад нявесты патрабуецца? Перш за ўсё 
нявіннасць. Вы згодны?.. (Задумліва.) Розуму не 
трэба. Клопат, вернасць – усё гэта лішняе. Вопыт – ні 
ў якім разе. Галоўнае – нявіннасць... Вам усё 
зразумела? Шукайце дзяўчыну. 

МЯЧЭТКІН. Лёгка сказаць, калі ўсе яны 
разбегліся. 

КАШКІНА. А ці ўсе? 
МЯЧЭТКІН. Пагалоўна, Зінаіда Паўлаўна. Труба ў 

нас з гэтым пытаннем. Проста катастрофа. 
КАШКІНА. Дрэнна шукаеце. 
МЯЧЖТКІН. Дрэнна? Ды я ўсе мясціны 

перабраў. Усе ўстановы. Не ў школу ж мне ісці, самі 
разумееце... (Не адразу.) Каго вы маеце на ўвазе? 
Нават не ведаю. 

КАШКІНА. Падумайце. 
 
Мячэткін думае, пасля разводзіць рукамі. 
 
Божа мой, ды яна ж тут, пад самым вашым 

носам. 
МЯЧЭТКІН (здзівіўся). Валянціна? 
КАШКІНА. Няўжо яна не падабаецца вам? 
МЯЧЭТКІН (не адразу). Але яна... ёй... Мне, 

Зінаіда Паўлаўна, ужо сорак гадоў. 
КАШКІНА. Вось і цудоўна. 
МЯЧЭТКІН. Я, выбачайце, лысы. (Здымае 

капялюш, паказвае лысіну.)  
КАШКІНА. Глупства. Проста ў вас адкрыты лоб. 

Вельмі выразны. 
МЯЧЭТКІН. Але яна такая э-э... мініяцюрная, а я, 

выбачайце... 
КАШКІНА. Што вас бянтэжыць? Паўната не 

шкодзіць мужчыне. Яна дадае яму імпазантнасці. 

МЯЧЭТКІН. Як вы сказалі? 
КАШКІНА. Імпазантнасці. Хіба не так? 
МЯЧЭТКІН. Слова прыгожае. 
КАШКІНА. Вы сябе яўна недаацэньваеце. 
МЯЧЭТКІН. Вы лічыце... 
КАШКІНА (перабівае). Я ўпэўнена. Вы тут першы 

жаніх. Гэта вам кожны скажа. 
МЯЧЭТКІН. А Пашка? 
КАШКІНА. Ён не падабаецца ёй. 
МЯЧЭТКІН. А вам не здаецца, што яна 

заглядваецца на... э-э... на іншага? 
КАШКІНА. Вам падалося. І няма чаго разважаць, 

трэба дзейнічаць. Пагаварыце з ёй, запрасіце яе на 
шпацыр, у вас ёсць лодка, пакатайце яе на лодцы, 
пагаварыце з яе бацькам, вы мясцовы жыхар, ён 
чалавек патрыярхальны, ды ці мала што? За шчасце, 
Інакенцій Паўлавіч, трэба змагацца. Зубамі і нагамі. 
Ясна вам? 

МЯЧЭТКІН (натхніўся). Я вас зразумеў. 
КАШКІНА (нібыта спахапілася). Выбачайце, 

нешта ў мяне галава разбалелася. (Знікае ў мезаніне.) 
МЯЧЭТКІН (не адразу, але рашуча). Зубамі і 

нагамі! (Спускаецца па лесвіцы, з’яўляецца ўнізе. 
Некалькі разоў прайшоўся па верандзе, спыніўся ля 
буфета. Пастукаў пальцам па вітрыне.) Ганна 
Васільеўна! 

 
З’яўляецца Харошых.  
 
Зрабіце ласку, э-э... порцыю катлет. 
ХАРОШЫХ (узяла ў Мячэткіна грошы, выдала 

яму талон. Гучна.). Валянціна!.. Адны катлеты. 
(Знікае.) 

 
Мячэткін сеў за столік. Валянціна з’яўляецца з 

катлетамі. 

МЯЧЭТКІН (бярэ талерку, адставіў яе ўбок). 
Валянціна... Справа не ў катлетах. Справа ў тым, што 
мне трэба вырашыць з табой адно пытанне... 
(Пляснуў сябе па шыі – забіў камара.) У твайго бацькі 
які матор на лодцы?  “Масква”? А ў мяне, між іншым, 
“Віхор”. На дзесяць коней больш. Але пытанне не ў 
гэтым... Калі ты заканчваеш працу? 

ВАЛЯНЦІНА (паціснула плячыма). Прыкладна 
праз гадзіну. А што? 

МЯЧЭТКІН.  Ну вось, перанясем гэтую размову 
на пасля працы. 

ВАЛЯНЦІНА. Можаце гаварыць цяпер... (Адганяе 
рукамі камароў.) 

МЯЧЭТКІН. Не, Валянціна. Размова будзе 
сур’ёзнай. Пытанне надта двухбаковавострае. Не, не 
цяпер. 

ВАЛЯНЦІНА (паціснула плячыма). Як хочаце... 
(Ідзе ў чайную.)  

МЯЧЭТКІН (праводзіць Валянціну позіркам, 
пасля.) Зубамі і нагамі... (Падсунуў да сябе талерку, 
пачаў есці.) 

 
З гэтага моманту марудна, як гэта бывае ў 

прыродзе, насоўваецца вечар. Асвятленне такім 
чынам змяншаецца паступова, непрыкметна для 
вачэй.  

Набліжаецца трэск матацыкла. Мячэткін 
паспешна даядае катлету. Матацыкл змоўк, ля 
сваіх варот з’яўляецца Памігалаў. 

 
(Прыпадымае капялюш, які падчас яды быў у яго 

на галаве.) Лесарубам, перадавікам вытворчасці! 
ПАМІГАЛАЎ. Добры вечар. 
МЯЧЭТКІН (паспешна спускаецца з ганка і 

дапамагае Памігалаву закаціць на двор матацыкл.) 
Выдатная машына. Але я, між іншым, нацэліўся на 

“Запарожца”. (Зачыняе вароты.) Фёдар Ігнатавіч, як у 
вас з часам?.. Ведаеце, ёсць адна размова. 

ПАМІГАЛАЎ. Размова?.. Што ж, выкладвай. 
МЯЧЭТКІН. Размова сур’ёзная. Пытанне 

двухбаковавострае... 
 
Абодва знікаюць на двары. Валянціна з’яўляецца, 

прыбірае са стала. 
З’яўляецца Пашка. Цяпер ён з ружжом за 

плячыма. Апрануты ён у робу ахоўнага колеру, 
абуты ў гумовікі. На поясе рамень, на якім два 
рабчыкі. Нягучна насвіствае, падымаецца на 
веранду. 

 
ПАШКА (падыходзіць да Валянціны, паказвае 

рабчыкаў). Трафеі... Мала іх стала... Вазьмі, калі 
хочаш. 

ВАЛЯНЦІНА. Не трэба. (Забіла камара на сваёй 
руцэ.) 

ПАШКА. Пагаворым, Валя. 
 
Невялікая паўза.  
 
Калі я адгэтуль ад’язджаў, ты во (паказвае) была. 

Зусім маленькая, і я на цябе не глядзеў... Ды і 
глядзець не было на што... За шэсць гадоў, Валя, я 
сёе-тое пабачыў. І геалогію табе, і службу, і будоўлі 
розныя, і гарадскога жыцця пакаштаваў... 

ВАЛЯНЦІНА. Ці не замнога? 
ПАШКА. Я, Валя, усюды патрэбны. Не пра гэта 

гаворка... Вось, кажуць, у гасцях добра, а дома лепей. 
Мо і праўда? Мо хопіць мне цягацца? Тут дом, 
гаспадарка, леспрамгас – працы навалам. Шафёры 
тут, кажуць, нядрэнна закалочваюць... Мо закрыць 
гастролі і прызямліцца на ўлонні роднай прыроды? 
Мо так, Валя?.. (Чакае, пасля.) Шо маўчыш? Парады ў 
цябе прашу. 

ВАЛЯНЦІНА. Твая справа. Што я табе параю? 
ПАШКА (глуха). Следчага чакаеш? 
 
Валянціна круціць галавой: не, нікога я не чакаю. 
 
Хлусіш. 
 
Валянціна спрабуе пайсці. 
 
(Не пускае яе.) Пра што з ім размаўляла? 

Раніцай. 
 
Валянціна маўчыць. 
 
Я ўсё ведаю. 
ВАЛЯНЦІНА. Ты што, падслухоўваў? 
ПАШКА. Навошта? У мяне няма такой удачы – 

падслухоўваць... У нас з ім размова была. (Памаўчаў.) 
Ён сказаў, што ты будзеш яго чакаць. Тут. А дзесятай 
гадзіне... Хіба не? Шо так глядзіш?.. Кінь, Валя, не 
прытварайся. Ён сказаў, што вы з ім даўно 
сустракаецеся. 

ВАЛЯНЦІНА. Не хлусі, Павел. 
ПАШКА. Я хлушу? 
ВАЛЯНЦІНА. А то не. Ты ў мяне выпытваеш. Не 

мог ён так сказаць. 
ПАШКА. Сказаў.  
 
Валянціна круціць галавой. 
 
Даўно сустракаемся. Так і сказаў.  
ВАЛЯНЦІНА (круціць галавой, пасля як бы пра 

сябе). Хіба што зноў пажартаваў. 
ПАШКА. Размова была сур’ёзная. 
ВАЛЯНЦІНА. Ты яго не ведаеш. Жартуе ён альбо 

сур’ёзна гаворыць – яго адразу не зразумееш... Ну 
навошта яму выдумляць тое, чаго не было? 

ПАШКА. Не было? 
ВАЛЯНЦІНА (са шкадаваннем). Так, не было. 
ПАШКА. Праўда не было? 
ВАЛЯНЦІНА (запальчыва). Было, не было – табе 

якая справа? Было б, калі б ён захацеў! Так і ведай. 
 
Невялікая паўза. Кашкіна з’яўляецца і 

спускаецца ўніз. У руцэ ў яе гаспадарчая сумка. 
 
ПАШКА. Не хачу ведаць, Валя. Нічога не хачу 

ведаць. (Глуха.) У Пацяраісе танцы сёння... 
ВАЛЯНЦІНА. Не... 
ПАШКА. На руках цябе панясу. Да самай 

Пацяраіхі. 
ВАЛЯНЦІНА. Не. (Мякчэй.) Я не пайду... Не магу 

я з табой пайсці, зразумей. 
ПАШКА (круціць гаоавой). Я тупы, Валя, я не 

зразумею. 
КАШКІНА (падымаецца на веранду). Добры 

вечар. (Да Пашк, пра рабчыкаў.) Ах, якое багацце! 
Малайчына, малайчына. Віншую... Гэта курапаткі? 

ПАШКА. Рабчыкі. 
КАШКІНА. Рабчыкі? Ах, якое багацце! І што, яны 

проста ў лесе... лётаюць? 
ПАШКА. Гэтыя сваё ўжо адляталі. 
КАШКІНА. Жах... У-у, якія бровы! Вы паглядзіце, 

якія чырвоныя? 
ПАШКА. Самец.  
КАШКІНА.  А я ніколі не ела рабчыкаў. 
ПАШКА (падае ёй рабчыкаў). Бярыце, 

пакаштуйце. 
КАШКІНА. Ну што вы, я не дзеля таго прамовіла. 
ПАШКА. Бярыце. 
КАШКІНА. Не, не. Вас чакаюць са здабычай... 
ПАШКА (перабівае). Трымайце, нас шмат, нам 

усё адно не хопіць, а для вас адной акурат. 

КАШКІНА. Не, не. (Шматзначна.) Я вячэраю не 
адна, у мяне будзе госць, так што... 

ПАШКА. Бярыце, кажуць вам. На дваіх, па 
аднаму на кожнага – таксама няблага. (Аддае 
Кашкінай рабчыкаў.) 

 
Падчас размовы Валянціна стаіць перад 

агародчыкам, пазірае перад сабой. 
 
КАШКІНА (бярэ рабчыкаў). Дзякую. Але я заплачу 

за іх. (Калупаецца ў сумачцы.) 
ПАШКА. Гэта вы кіньце. Альбо так бярыце, 

альбо... 
КАШКІНА. Ну дзякую... А я ж ішла па гэтыя 

чортавыя катлеты. (З захапленнем.) Ах, якая вячэра 
будзе ў мяне сёння! Сапраўдны сюрпрыз. Мужчыны 
любяць рабчыкаў, праўда?  

ПАШКА. А як жа. Асабліва калі... (Жэстам 
паказвае на выпіўку.)  

КАШКІНА. Так! Сёння гэта проста неабходна. 
Валянціна, што там у вас ёсць, якое віно? 

 
Валянціна не адказвае. 
 
Па-мойму, вермут. (Зморшчылася.) Не! Не 

падыдзе! Пайду ў магазін. (Спускаецца з ганка, 
падыходзіць да веснічак агародчыка.) 

ВАЛЯНЦІНА. Абыйдзіце вакол. 
 
Кашкіна спыняецца і падкрэслена запытальна 

пазірае на Валянціну. 
 
Абыйдзіце, калі ласка, кругом. 
КАШКІНА. Ага, ага! Выбачай, увесь час 

забываюся... Калі ласка. (Абыходзіць агародчык.) Гэта 
для мяне нічога, не цяжка. (Знікае.) 

ПАШКА (падыходзіць да Валянціны). Валя... 

Валянціна паварочваецца і шпарка ідзе ў 
чайную. Пашка крыху памарудзіў, пасля спускаецца 
з ганка і адыходзіць. На гэты раз – міма агародчыка. 
З двара выходзіць Мячэткін і Памігалаў з каністрай у 
руцэ. 

 
МЯЧЭТКІН. Значыць, калі я вас правільна 

зразумеў, пытанне ўпіраецца ў асабістую ініцыятыву. 
ПАМІГАЛАЎ. Назаві, як хочаш, а тут не я 

галоўны. Сам ведаеш, як цяпер заведзена. 
МЧЭТКІН. Ясна, Фёдар Ігнатавіч. Калі вы не 

супраць, першую сустрэчу я прызначыў сёння.  
ПАМІГАЛАЎ. Прызначыў ужо? Бач, які шустры. 
МЯЧЭТКІН. Аператыўнасць, Фёдар Ігантаваіч... 

Калі вы не супраць. 
ПАМІГАЛАЎ (усміхнуўся). Пярэчыць не маю 

права. (Насмешліва.) Але глядзі ў мяне. 
МЯЧЭТКІН. Што вы, Фёдар Ігнатавіч! 
ПАМІГАЛАЎ.  А то ў мяне драбавік блізка. У сенях 

вісіць. А ты мяне ведаеш. 
МЯЧЭТКІН. Што вы! Хто ж вас не ведае? Ды хіба 

я дазволю? Нахабства, Фёдар Ігнатавіч, зусім не ў 
маіх інтарэсах 

ПАМІГАЛАЎ. Ну-ну. Дзейнічай. Раптам 
атрымаецца – ці мала што. А пакуль топай. 

МЯЧЭТКІН. Да пабачэння, Фёдар Ігнатавіч! 
(Прыпадымае капялюш.) Да пабачэння. (Адыходзіць.) 

ПАМІГАЛАЎ (гучна). Валянціна! 
 
Валянціна выходзіць з чайной, спускаецца з 

веранды, падыходзіць да бацькі.  
   
ВАЛЯНЦІНА. Ты куды сабраўся? 
ПАМІГАЛАЎ (ківае ў бок, куды пайшоў Мячэткін). 

Бачыла?.. Кажа, спатканне табе прызначыў. 
ВАЛЯЕЦІНА. Глупства, тата. Ён проста хацеў пра 

нешта пагаварыць. 

ПАМІГАЛАЎ (садзіцца на лаўку).  Ён сватацца 
прыходзіў. 

ВАЛІНЦІНА (усміхнулася). Сватацца?.. (Садзіцца 
побач з бацькам.) 

ПАМІГАЛАЎ. А ты думала? 
ВАЛЯНЦІНА. Не смяшы, бацька. 
ПАМІГАЛАЎ (не адразу). А я цябе не смяшу. Я 

сур’ёзна кажу... Скажы мне, колькі табе гадоў? 
ВАЛЯНЦІНА. А ты не ведаеш? 
ПАМІГАЛАЎ. Ты не ведаеш. Усё яшчэ дзяцінішся. 

А табе ўжо нямала. Табе, Валянціна Фёдараўна, 
замуж пара.  

ВАЛЯНЦІНА (лёгка). Праўда? 
ПАМІГАЛАЎ. А ты як думала? Самы час. А дзе 

твае жаніхі?.. Ну дзе? Гэтыя, што тут круцяцца, гэта 
не жаніхі, я цябе соты раз папярэджваю. Не дай Бог з 
каторым убачу – з гэтых. 

ВАЛЯНЦІНА (прыціснулася да бацькі). Пачакай, 
тата! Нешта не тое ты гаворыш. То за парог не 
выпускаеш, а то адразу – замуж. 

ПАМІГАЛАЎ (строга). А ты слухай. Прыйшла 
пара, і кажу. Не бачу жаніхоў. Гэты – першы. Адзін. І 
сватацца прыйшоў. Сам прыйшоў, як мае быць, па 
добраму. І што? А я паважаю. 

ВАЛЯНЦІНА (адсунулася ад яго). Тата... Ты не 
жартуеш? 

ПАМІГАЛАЎ. А што?.. Скажаш, стары? А я табе 
скажу – як паглядзець. Твая маці, нябожчыца, на 
пятнаццаць гадоў была маладзейшай за мяне. І што?.. 
А на сясцёр паглядзі. Ну пайшлі яны за маладых, і 
што атрымалася? Адна цяпер без мужа пакутуе, 
другая – невядома як. Бацьку роднага забылася. А 
нам навука. Кеха мо і не першага разбору жаніх, 
затое... 

ВАЛЯНЦІНА. Тата! Ну што ты гаворыш? Ён жа 
вар’ят. Ды і наогул! Я і слухаць цябе не хачу. 

ПАМІГАЛАЎ. Не, ты паслухай. Чалавек 
сватаецца, значыць, ён патрабуе да сябе адносін. 
Высмеяць яго можна, а я лічу, не смяяцца трэба, а 
задумацца. Не такі ён і смешны. Працуе сумленна, не 
п’е, не б’ецца, і дом у яго, і скарб, і грошы ёсць. (Як 
бы папярэджвае пярэчанні.) Так, Валянціна 
Фёдараўна, і грошы! Бо калі ў чалавека ёсць грошы, 
значыць, ён ужо не смешны. Значыць, сур’ёзны. 
Бедныя сёння з моды выйшлі. Нават па гарадах 
пайшло: і вяселле трэба, і пярсцёнак, і ашчадную 
кніжку. І што? А я падтрымліваю 

ВАЛЯНЦІНА (устае). Тата... Ты... Ты некуды 
збіраўся... Ідзі, куды збіраўся. 

ПАМІГАЛАЎ (устае, унушальна). Няволіць не 
магу. А падумаць – падумай... Пра горад не думай. 
Помні: пакуль я жывы, твой дом тут. Вось ён стаіць. 
(Паказаў.) Савецкая, трыццаць чатыры. Вось і 
разлічвай. (Пайшоў, спыніўся.) Загані курэй, цяля 
пакармі. І каб да адзінаццаці дома была. 

 
Пасля ягонага адыходу Валянціна зноў 

апускаецца на лаўку. Сонца ўжо схавалася, і з гэтага 
моманту на дварэ пачынае прыкметна цямнець.  

У буфеце з’яўляецца Харошых, а з вуліцы Пашка 
– адначасова. Пашка апрануты так, як быў 
апрануты раніцай. Ён накіроўваецца да Валянціны, 
але яго паклікала Харошых. 

 
ХАРОШЫХ. Павел!.. Хадзі сюды. 
ПАШКА (падыходзіць, не адразу). Ну шо, маці, 

скажаш? 
ХАРОШЫХ (не адразу, мякка). Збірайся, Павел. 

Табе ехаць трэба... Едзь. 
ПАВЕЛ (не адразу). Усё? 
 
Валянціна ўстае і заходзіць на двор. 

ХАРОШЫХ. Я не выганяю цябе. Прашу... Зрабі, 
Павел, дзеля маці... Пашкадуй мяне. 

ПАШКА. Так... (Груба.) А хто мяне пашкадуе? 
 
З чайной выходзіць Дзергачоў, у яго ў руцэ 

скрынка з інструментамі. 
 
ДЗЕРГАЧОЎ (на парозе). Жвавей, Ілля, жвавей. 

Прыбяруць, не наша гэта справа. 
 
Ерамееў з’яўляецца і ідзе следам за 

Дзергачовым. 
 
ХАРОШЫХ (з напускной дабрадушнасцю). Эй, 

работнічкі! Куды вы? Справа зроблена – сядайце, так 
і быць. 

ДЗЕРГАЧОЎ (на хаду). Дзякуем. Мы па вуліцы 
пагуляем. (Да Ерамеева.) Жвавей, Ілля. 

 
Абодва праходзяць праз агародчык, знікаюць. 
 
ПАШКА. У магазін падаліся. (Не адразу.) Зноў ты 

перад імі сцелешся? 
ХАРОШЫХ  (не адразу). Я перад імі ўсё жыццё 

сцялюся. Зразумела табе? 
ПАШКА. Кінь. Колькі вас бачу, вечна вы як 

сабакі. 
ХАРОШЫХ. Праўда. Як сабакі. Пры табе. А без 

цябе – гэта ты хлусіш. 
ПАШКА (не адразу). Вось, значыць, як. Пры мне, 

значыць... 
ХАРОШЫХ (рэзка). Заўтра ж ад’язджай. 
 
Невялікая паўза. Харошых хутка прыбірае, 

зачыняе касу, словам, збіраецца ісці. 

ПАШКА. Дзякуй, маці... Прылашчыла ты мяне, 
прывеціла...  

 
Харошых выходзіць з буфета, з’яўляецца на 

верандзе, зачыняе буфет, пасля – дзверы ў чайную. 
 
Маці, а хто вінаваты?.. 
 
Валянціна з’яўляецца і спыняецца ля лаўкі. 
 
Хто вінаваты, маці?.. Скажы... Адкуль я ўзяўся? 

Ты мяне нарадзіла ці не ты? 
ХАРОШЫХ. Змоўкні! 
ПАШКА. Хто чакаў твайго Афанасія? 
ХАРОШЫХ (крычыць). Замаўчы! 
ПАШКА. Хто яго не дачакаўся? 
ХАРОШЫХ. Змоўкні! 
ПАШКА. Ты ці я? 
ХАРОШЫХ. Змоўкні! Будзь ты пракляты... 

(Шукае абразы, пасля.) Крапіўнік! 
 
Маўчанне. 
 
(Яе бярэ жах ад таго, што яна толькі што 

сказала.) Паша... Сынок... (Плача.) Даруй мне... (Ідзе 
да Пашкі, але ён спыняе яе.)  

ПАШКА (глуха). Ладна, маці... Ідзі... 
 
Харошых плача. 
 
Ідзі, маці. 
ХАРОШЫХ. Даруй, сынок, і... (Праз слёзы.) 

Ад’язджай, сынок... Едзь далей ад бяды... (Адыходзіць 
праз агародчык, выцірае вочы хустачай.) 

 



 76 

Пашка няспешна прайшоў да ганка, сеў на 
прыступку. Невялікая паўза. Валянціна падыходзіць 
да Пашкі. 

 
ПАШКА (з горыччу). А гавораць, дома лепей. Не 

адпавядае... (Раптам  стукнуў кулаком па парэнчы.) 
 
Паўза. Пашка сядзіць з апушчанай галавой. 
 
ВАЛЯНЦІНА (падыходзіць да яго бліжэй і 

асцярожна дакранаецца да яго пляча.) Павел... 
Павел... Я пайду... На танцы. 

ПАШКА (падняў галаву). Пашкадавала?.. Не 
трэба. 

 
З’яўляецца Кашкіна. 
 
ВАЛЯНЦІНА. Я пераапрануся, і мы пойдзем... 

Цяпер... (Хуценька ідзе дамоў.)  
КАШКІНА (разгублена). Ужо зачынілі?.. Вось 

бяда. Успомніла, што ў мяне няма цыбулі. Скажыце, 
ці можна прыгатаваць іх з часнаком? Без цыбулі? 

ПАШКА. Усё адно. 
КАШКІНА. Дзякую... (Заходзіць на двор, 

з’яўляецца наверсе на лесвіцы, але прайшла яе 
напалову і спынілася, села на прыступкі, побач 
паставіла сваю сумку. Невялікая паўза. Устае і 
рашуча спускаецца ўніз. Яе сумка застаецца на 
прыступках лесвіцы.) 

ГОЛАС КАШКІНАЙ (на двары). Пачакай, Валя!.. 
Пастой!.. Паслухай мяне. Не хадзі. Не рабі гэтага... 
Пачакай, выслухай мяне. 

ГОЛАС ВАЛЯНЦІНЫ. Я вам, здаецца, не 
перашкаджаю. Што вам ад мяне патрэбна? 

 
Валянціна з’явілася і рэзка зачыніла веснічкі. Яна 

ў бэзавай сукенцы, у руцэ ў яе сіняя кофта. 

ВАЛЯНЦІНА (падыходзіць да Пашкі, спыняецца 

перад ім; усміхаецца). Ну вось. Я сабралася. 
 
Пашка ўстаў, нейкі час пазірае на яе, пасля 

раптам падхоплівае яе на рукі. 
 
Не!.. Не!... (Мякчэй.) Я сама пайду. 
 
Пашка яе адпускае. 
 
(Ля агародчыка. Няспешна, задумліва 

дакранаецца рукой да веснічак.) Ну вось... Зноў іх 
паламалі... 

ПАШКА. Шо? Зноў за рамонт? (Смяецца.) Ну, 
Валюша, наламалася ты з гэтым агародчыкам!.. 
Добра. Давай я наладжу. (Накіроўваецца да веснічак, 
але Валянціна жэстам спыняе яго.) 

ВАЛЯНЦІНА. Не трэба. 
ПАШКА.  Я мігам. 
ВАЛЯНЦІНА. Не. Гэта марная праца. Абрыдла... 

Пайшлі. (Праходзіць напрамкі, праз агародчык. 
Пашка – за ёй.) 

ПАШКА (на хаду). У Пацяраіху?.. Ці ў Ключы? 
ВАЛЯНЦІНА. Усё адно. 
 
Абое знікаюць. Кашкіна выходзіць з двара, робіць 

некалькі нерашучых крокаў следам за імі, спыняецца. 
На гэты час стаіць ужо спраўдны змрок. Неба яшчэ 
сіняе, але на зямлі зніклі цені і пашыраецца змрок. 
Яшчэ добра адрозніваюцца фігуры, але твары можна 
ўжо не пазнаць. Кашкіна падымаецца на веранду і 
ціха садзіцца ў кутку за столік. Міне чвэрць хвіліны, 
перш чым з’явіцца Мячэткін. 

Мячэткін абыходзіць агародчык, падыходзіць да 
ганка. Можна заўважыць, што ён прыфранціўся: 
сарочка бялеецца пад цёмным пінжаком. Уяўляе 

сабой непаўторнага кавалера, прысаджваецца на 
парэнчы, дастае белую хустачку, спачатку эфектна 
ёй абмахваецца, пасля гучна ў яе смаркаецца. 

 
МЯЧЭТКІН (задушэўным голасам). Выдатнае 

надвор’е. У пачатку жніўня, між іным, звыклая 
з’ява... Гартаў я сёння адну кніжэнцыю. Так, замест 
адпачынку. І вось трапіўся мне там адзін верш. 
Лірычны, між іншым... Такі... (Мнецца, напружвае 
памяць.) Адну хвілінку... 

КАШКІНА (абыякава). Не намагайцеся 
ўспамінаць. 

МЯЧЭТКІН. Выбачайце... (Падымаецца на 
веранду.) Гэта вы?.. Выбачайце, але тут павінна 
быць... 

КАШКІНА. Яе няма тут. 
МЯЧЭТКІН. Няма? 
КАШКІНА. І не будзе. 
МЯЧЭТКІН. Чаму? У мяне прызначана. Я 

пачакаю. (Садзіцца на парэнчу.) Спадзяюся, я вам не 
перашкаджаю. (Абмахваецца хустачкай.) 

КАШКІНА. Дарма чакаеце. Лепей ідзіце дамоў. 
МЯЧЭТКІН. Як гэта?.. Што вы гэтым хочаце 

сказаць? 
КАШКІНА (з раздражненнем). Я кажу, 

адпачывайце. Ідзіце дамоў. 
МЯЧЭТКІН (закрануты яе тонам). Між іншым, 

Зінаіда Паўлаўна, вы гэтага не вырашаеце: сядзець 
мне тут альбо ісці дамоў. Гэтае пытанне вузка 
асабістае. 

КАШКІНА. Ну і балван жа вы, Мячэткін. 
МЯЧЭТКІН (устае). Балван?.. Зінаіда Паўлаўна, 

вы забываецеся. 
 
З’яўляецца Шаманаў. Ён ідзе хутка, амаль 

імкліва. Забягае на веранду.       

ШАМАНАЎ (да Кашкінай). Зіна?.. (Прайшоўся па 
верандзе, азіраецца па баках, вярнуўся да Кашкінай.) 
Мне трэба з табой пагаварыць. 

МЯЧЭТКІН. Не буду перашкаджаць. Але ўлічыце, 
Зінаіда Паўлаўна, я вашу алегорыю зразумеў. 
(Адыходзіць.) 

ШАМАНАЎ. Зіна... Я мушу папрасіць у цябе 
прабачэння. За ранішняе. Я быў да цябе 
несправядлівы. Даруй, ты мела рацыю. Ты ведаеш 
мяне лепей, чым я сам. Ты самая разумная жанчына 
на свеце. 

КАШКІНА (з горкай усмешкай). Вось як? 
ШАМАНАЎ (падсаджваецца да Кашкінай, бярэ яе 

за руку). З самага першага дня, колькі мы адно 
аднаго ведаем, ты разумела мяне з паўслова. 
(Смяецца.) Так! Бо раніцай я казаў табе зусім не тое!.. 
Ты здзіўляешся?.. Зіна!.. Я сам дзіўлюся. Але такі ўжо 
сёння дзень – раніцай адно, а вечарам зусім іншае. 
Дзіўны дзень. Але, слова гонару, ён варты ўсіх маіх 
дзён у Чулімску. Ты тышчу разоў мела рацыю: хіба я 
жыў тут, хіба можна назваць гэта жыццём? Я спаў, 
спаў на хаду, я дрых. Бессаромна, беспрасветна дрых 
усе гэтыя чатыры месяцы... Паслухай! Гэта было 
нядаўна. Раніцай я прачнуўся і ўбачыў свае рукі. Яны 
ляжалі на маіх грудзях – мае ўласныя рукі. І раптам – 
ты чуеш? – яны падаліся мне чужымі. Уяві сабе! 
Спачатку рукі, а затым увесь я: усё цела і нават думкі 
здаліся мне не маімі. Уся належала нібыта іншаму 
чалавеку! Цяпер я думаю пра гэта са стахам, а тады – 
і вось у чым галоўны жах! – тады мне было ўсё роўна. 
Так усё роўна, што я нават не адчуў, што дайшоў да 
ручкі. Ты мяне разумееш, Зіна? Як жыў я, далей так 
жыць было нельга. І вось сёння... (Устаў.) Дзіўны 
сёння дзень! Ты можаш смяяцца, але мне здаецца, 
што я і на самай справе пачынаю новае жыццё. 
Слова гонару! Гэты свет я адкрываю нанава, як 
п’яніца, які выходзіць з запою. Усё вяртаецца да 

мяне: вечар, вуліца, лес – я ехаў цяпер праз лес, -- 
трава, дрэвы, пахі – мне здаецца, я не чуў іх з самага 
дзяцінства... (Сеў, зноў узяў яе за рукі.) Зразумей 
мяне. Я толькі цяпер бачу цябе па-сапраўднаму... Ты 
самая добрая, самая разумная, самая прыгожая 
жанчына на свеце. Ты цудоўная жанчына. Я хачу, 
каб ты даравала мне. Я хачу... Я хачу ў цябе 
спытацца... Дзе? Валянціна? 

КАШКІНА (не адразу). Яна... Яны пайшлі на 
танцы. 

ШАМАНАЎ. З кім? 
 КАШКІНА. З Пашкай. 
ШАМАНАЎ. Не можа быць... 
КАШКІНА. Твая запіска... Яна трапіла да мяне... 

Валянціна яе не бачыла... 
ШАМАНАЎ. Што?.. І ты магла... 
КАШКІНА. Я хацела ёй сказаць... 
ШАМАНАЎ. Ну? 
КАШКІНА (безнадзейна). Што ты прызначыў ёй 

спатканне, яна пра гэта не ведае. 
ШАМАНАЎ. Калі яна пайшла? 
КАШКІНА. Паўгадзіны... Хвілін дваццаць таму. 
ШАМАНАЎ. Куды? У Ключы?.. У Пацяраіху? 
КАШКІНА. У Пацяраіху. 
ШАМАНАЎ. Хлусіш. 
 
Кашкіна не адказвае. Шаманаў моўчкі пазірае 

ёй у вочы, пасля збягае з ганка і хуценька ідзе налева, 
у бок, супрацьлеглы таму, куды пайшлі Валянціна і 
Пашка. 

 
КАШКІНА (устае, хутка ідзе да ганка, 

спыняецца, крычыць). Яны пайшлі ў Пацяраіху!.. 
Валодзя! 

 
Паўза. Пасля Кашкіна заходзіць на двор, 

павольна падымаецца да сябе ў мезанін. Зацямненне. 

Паўза. Пасля – не менш як паўхвіліны – нарастае 
трэск дызеля, які дае Чулімску асвятленне. Далей – 
трэск дызеля становіцца роўным, прыглушаным. Ім 
суправаджаецца ўся наступная карціна. 

 
  Ноч 
 
Электрычная лямпачка, падвешаная пад 

карнізам веранды, асвятляе агародчык, частку 
веранды, ганак і пляцоўку перад ганкам. Уверсе, 
старанна завешанае, цьмяна свеціцца акно мезаніна. 
Цень мільгануў у акне мезаніна. З двара выходзіць 
Памігалаў, сядае на лаўку, якая знаходзіцца ў 
паўцемры. Доўга нічога не адбываецца і нічога не 
чуваць, акрамя далёкага роўнага рокату дызеля. 
Пасля з таго боку, дзе знаходзіцца дом Харошых, 
чуецца голас Дзергачова. 

 
ГОЛАС ДЗЕРГАЧОВА (ён наспеўвае). 
Гэта было даўно,  
Год пятнаццаць таму, 
Вёз дзяўчыну я тройкай паштовай... 
 
Памігалаў устае і адыходзіць на двор. 
 
Гэта было даўно,  
Год пятнаццаць таму... 
 
Наверсе ў акне зноў мільгануў цень. 
 
Вёз дзяўчыну я тройкай паштовай... 
 
Кашаль Ерамеева. Кашкіна выходзіць на балкон. 

Пасля з’яўляецца Харошых. 
 
КАШКІНА. Ганна Васільеўна?.. Гэта вы?.. 

Харшых спрыняецца. 
 
Не спіце? 
ГОЛАС ДЗЕРГАЧОВА. 
Гэта было даўно,  
Год пятнаццаць таму...   
ХАРШЫХ. Ага, заснеш тут... Галава кружыцца. 

Касу замкнула ці так пакінула – не памятаю. (Не 
адразу.) А ты чаму не спіш? 

КАШКІНА (не адразу). Бяссонніца... Колькі часу?  
ХАРОШЫХ. Другая гадзіна. Чвэрць на другую. 
 
Абедзьве маўчаць. Кашкіна ідзе да сябе. 
 
ГОЛАС ДЗЕРГАЧОВА. Гэта было даўно... 
 
Харошых падымаецца на веранду, з’яўляецца 

Памігалаў. 
 
ПАМІГАЛАЎ (набліжаецца да веранды). Ганна, 

гэта ты? 
ХАРОШЫХ (спалохана). Я!.. Я, Фёдар Ігнатыч... 

(Нібыта апраўдваецца.) Касу, здаецца, не замкнула, 
прыйшла праверыць... А ты чаго? 

ПАМІГАЛАЎ. Хлопец твой дома ці не? 
ХАРОШЫХ. Хто? Пашка?.. А я і не ведаю... Ён на 

сене начуе. 
ПАМІГАЛАЎ. Дзе Валянціна? 
ХАРОШЫХ. Не ведаю, Фёдар. Адкуль жа мне 

ведаць? Мо на танцах? Нашы, чулімскія, у Ключы 
пайшлі. Яшчэ не вярталіся. 

ПАМІГАЛАЎ. Па танцах яна не ходзіць, табе гэта 
вядома. 

ХАРОШЫХ. Не ведаю, дзе яна... 
 
Паўза. 

ПАМІГАЛАЎ. А то глядзіце... (Заходзіць на двор, 
адразу ж адчыняе вароты, выкочвае матацыкл на 
вуліцу, улева.) 

 
Праз імгненне трэск матацыкла аддаляецца. 

Амаль у гэты самы час з супрацьлеглага боку вуліцы 
чуюцца галасы Пашкі і Валянціны. Харошых адчыняе 
чайную і заходзіць туды, але не зачыняе за сабой 
дзвярэй і не запальвае святла. 

ГОЛАС ВАЛЯНЦІНЫ. Ідзі. 
ГОЛАС ПАШКІ. Стой... Ну пастой жа! Ну 

паслухай, шо скажу... 
ГОЛАС ВАЛЯНЦІНЫ. Адыйдзі. 
ГОЛАС ПАШКІ. Не будзь дурніцай, Валя... Ну 

дагэтуль – хай сабе, ну а цяпер чаго, га? 
 
З’яўляюцца: Пашка адступае перад Валянцінай. 

Валянціна ідзе выпрамленая, пазірае міма Пашкі. 
 
Кофту вазьмі. (Падае ёй кофту, яна яе не бярэ.) 
 
Кофта падае ёй пад ногі. Валянціна на яе 

наступіла. Пашка падняў кофту, накінуў Валянціне 
на плечы. 

ВАЛЯНЦІНА (сарвала кофту з сябе, спынілася; з 
пагардай, не паварочваецца). Да мяне больш не 
падыходзь... З’язджай адгэтуль... (З пагрозай.) Не 
паедзеш – раскажу бацьку. (Ідзе да свайго двара.) 

 
Пашка імкнецца за ёй, але з’яўляецца Харошых і 

кліча Пашку. 
 
ХАРОШЫХ. Павел! 
 
Пашка спыняецца і паварочваецца да Харошых. 

Валянціна ля варот свайго дома ў паўзмроку 
нерашуча спыняецца, а праз імгненне бязвольна 



 84 

апускаецца на лаўку. На працягу далейшай размовы 
Пашка і Харошых не заўважаюць прысутнасці 
Валянціны. 

 
Што ты нарабіў? 
ПАШКА (бадзёра). Усё, маці. Завілася 

вяровачка... Яна мая. 
ХАРОШЫХ (панура). Не, Павел... 
ПАШКА. Кінь, маці. Гэта дробязь, гэта спярша 

толькі. 
 
Невялікая паўза. 
 
ХАРОШЫХ. Дурань... Яна цябе зненавідзела... 
ПАШКА. Маўчы, маці. Усё будзе ў норме. 
ХАРОШЫХ. І я зненавідзела б цябе... Я цябе... 

(Падступаецца да Пашкі.) 
 
Наверсе з’яўляецца Кашкіна, прыслухалася, 

спускаецца ўніз. 
 
ПАШКА (адступае). Спакойна, маці...  
ЗАРОШЫХ (наступае). Я цябе... 
ПАШКА (адступае). Маці, маці... 
ХАРОШЫХ. Чуў, што яна табе сказала?.. Заўтра 

каб духу твайго тут не было. Фёдар, ён жартаваць з 
табой не будзе. 

ПАШКА. Не баюся я яго... Рабіце, што хочаце! 
Нікога не баюся! 

ХАРОШЫХ (штурхае яго). Сыдзі, Павел! 
 
Абое знікаюць. Кашкіна з’яўляецца з двара. 
 
КАШКІНА. Валя... 
ВАЛЯНЦІНА (не адразу). Чаго вам? 

КАШКІНА. Судзі як хочаш... Вось запіска. (Падае 
Валянціне запіску, тая не бярэ яе.) Табе... Ад 
Уладзіміра... Ён раніцай напісаў. Я перахапіла яе. 

ВАЛЯНЦІНА (не адразу). Што там напісана? 
КАШКІНА. Ён чакаў цябе тут. А дзесятай 

вечара... Ён кахае цябе... 
 
Паўза. Валянціна сядзіць нерухома, глядзіць 

проста перад сабой. 
З’яўляецца Шаманаў, падыходзіць да лаўкі. 

Невялікая паўза. Кашкіна, як стаяла, не 
паварочваецца, пайшла па вуліцы і знікла ў цемры. 

 
ШАМАНАЎ (мякка). А Бог усё-ткі існуе... Чуеш, 

Валянціна? Калі я падыходзіў сюды, я падумаў: калі 
Бог ёсць, то зараз я сустрэну цябе... Хто цяпер 
дакажа мне, што Бога няма? (Сеў побач з ёй, з 
пачуццём.) Я шукаў цябе... Ты чуеш?.. З дзесяці 
гадзін дзе я толькі не быў... І чаго я толькі не 
перадумаў... Валянціна... Я ж раніцай сказаў табе 
зусім не тое... 

 
Валянціна закрыла твар рукамі, раптоўна 

зайшлася плачам. 
 
(Устае з лаўкі.) Валянціна... Што з табой? 
 
Яна плача. 
 
Што здарылася?... Што здарылася?... 
 
Плач. 
 
Супакойся... Супакойся... (Дакрануўся рукой да 

яе пляча.) Што б ні здарылася – супакойся... 

З цемры з’яўляецца Пашка і нячутна 
набліжаецца да лаўкі. 

 
Паслухай мяне... Што б ні здарылася – скажы 

слова, і я вывезу цябе адсюль... (Узяў за плечы.) 
Хочаш, я вывезу цябе? 

 
Яна перапыніла плач і ўпершыню паглядзела 

яму ў твар 
 
Праўда, Валянціна. Ты не ведаеш, чым ты стала 

для мяне за гэтыя некалькі гадзін... Разумею, ты 
можаш мне не паверыць... Але ты не ведаеш, што са 
мной адбылося. Я растлумачу табе. Калі можна 
вытлумачыць цуд, дык я паспрабую... 

ПАШКА. Дарэмна стараешся. 
 
Шаманаў паварочваецца. 
 
Усё, следчы. Твая справа – наўзбоч... Ты 

спазніўся. 
 
Невялікая паўза. У гэты час чуецца трэск 

матацыкла, які набліжаецца. Пашка і Шаманаў 
стаяць, гатовыя кінуцца адзін на аднаго. Трэск 
матацыкла набліжаецца. 

 
ВАЛЯНЦІНА (раптам устае, кофтай выцірае 

слёзы). Бацька едзе. Сыходзьце. 
 
Невялікая паўза. 
 
ПАШКА. Сыходзь, следчы... Не лезь не ў свае 

справы. 
ВАЛЯНЦІНА. Абодва ідзіце. 

Трэск матацыкла побач, святло фары 
выхоплівае ўсіх траіх з паўцемры. Затым матацыкл 
глухне, і да лаўкі шпарка падыходзіць Памігалаў. 

 
ПАМІГАЛАЎ (да ўсіх, грозна). Ну? 
 
Усе маўчаць. 
 
(Да Валянціны). Дзе ты была?.. З кім? 
ШАМАНАЎ. Са мной. Яна была са мной... Мы 

былі ў Пацяраісе. 
ПАШКА. Хлусіш! (Да Памігалава). З ёю быў я! Я!.. 

Ён хлусіць. 
ШАМАНАЎ. Яна была са мной. 
 
Пашка кідаецца на Шаманава, але Памігалаў 

яго спыняе. 
 
ПАМІГАЛАЎ. Стой!.. (Да Валянціны.) Хто з табою 

быў? 
ПАШКА (да Валянціны). Скажы! 
ПАМІГАЛАЎ. Кажы! (Паказвае на Пашку.) Гэты? 
ВАЛЯНЦІНА. Не. 
ПАМІГАЛАЎ (паказвае на Шаманава). Ён? 
ВАЛЯНЦІНА. Не. 
 
Невялікая паўза.   
 
Не вер ім, бацька. Яны чакалі мяне тут. Я была з 

Мячэткіным... 
Супакойся... 
 
Маўчанне. 
 
Яны тут ні пры чым, хай не хлусяць... І хай... хай 

яны больш да мяне не вяжуцца. 

Маўчанне. 
 
Пайшлі, бацька... Хадзем дамоў...  
 
Аддалены гук дызеля перапыняецца і марудна 

заціхае. Лямпачка пад карнізам становіцца цьмянай і 
патухае. Усё акунаецца ў поўную цемру. 

 
Раніца наступнага дня 
 
Палова дзевятай раніцы. На верандзе ўсе, 

акрамя Валянціны і яе бацькі. Харошых у буфеце. За 
бліжнім да буфета столікам сядзіць Пашка. Ла 
ягоных ног стаіць вялікі  чамадан. Шаманаў і 
Кашкіна сядзяць за пярэднім столікам, канчаюць 
снеданне. 

За суседнім столікам Мячэткін абстаўлены 
ежай з усіх бакоў. 

На прыступках ганка сядзяць побач Дзергачоў і 
Ерамееў. Ерамееў складвае свой мяшок. Дзергачоў 
яму дапамагае. Нейкі час усе маўчаць. 

 
МЯЧЭТКІН (звяртаецца ці то да Шаманава, ці 

то да Кашкінай). Гэты самы дом (стукае пальцам па 
стале) будаваў купец Чарных. Між іншым, гэтаму 
купцу наваражылі (жуе), наваражылі, што ён будзе 
жыць да той пары, пакуль не дабудуе гэты самы дом. 
(Паўза. Есць.) Вось, разумееце, да чаго даходзілі 
забабоны. Калі ён дабудаваў дом, ён пачаў яго 
перабудоўваць. (Жуе.) І ўсё жыццё перабудоўваў... 

 
Маўчанне. 
 
ДЗЕРГАЧОЎ. Дарэмна ты, Ілля. Застацца табе 

трэба. 

ЕРАМЕЕЎ (круціць галавой). Тайга чакае мяне. 
Ягада чакае, шышка чакае. Вавёрка – таксама 
чакае... Зімой, аднак, прыду. 

ДЗЕРГАЧОЎ. Глядзі, Ілля... Месца для цябе 
заўсёды хопіць. 

ШАМАНАЎ (устае, падыходзіць да буфета. Узяў 
тэлефон, зняў трубку). Дайце міліцыю... 
Начальніка... Добры дзень. Шаманаў... Скажыце, ці 
ёсць у нас цяпер машына?.. Ці нельга падкінуць мяне 
да самалёта?.. У горад. Так, хачу выступіць у судзе... 
Так, заўтра... Не, я вырашыў ехаць... Не, я паеду... 
Мне гэта патрэбна. І не мне аднаму... Так... Дзякую... 

 
З двара выходзіць Валянціна. 
 
Добра... Дзякую... Да пабачэння. (Паклаў 

трубку.) 
 
Усе павярнуліся да Валянціны. Цішыня. Строгая, 

спакойная, яна падымаецца на веранду. Раптам 
спынілася, павярнула галаву да агародчыка. 
Няспешна, але рашуча спускаецца ў агародчык. 
Падыходзіць да плоту, прымацоўвае дошкі. 

Вароты адчыняюцца, з’яўляецца Памігалаў з 
матацыклам. Ён спыняецца і, як і ўсе, моўчкі назірае 
за Валянцінай. 

Валянціна перайшла да веснічак агародчыка. 
Папраўляе веснічкі і калі, як гэта часта бывае, у яе 
працы здараецца замінка. Ерамееў, які сядзіць бліжэй 
за ўсіх да веснічак, устае і дапамагае Валянціне. 

Цішыня. Валянціна і Ерамееў аднаўляюць 
агародчык. 

 
                    З а с л о н а  

